
        
            
                
            
        

    
	А. П. ЧЕХОВ

	 

	ЖАЛГА ДОТОР

	 

	“Улсын Хэвлэлийн Газар” 1983 онд Улаанбаатар хотноо эрхлэн хэвлүүлсэн “А. П. Чехов, Түүвэр зохиол” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЖАЛГА ДОТОР

	 

	(Орчуулсан Р. Гүрбазар)

	(Хавтасны зураг: Соломон Самсонович Боим (1899—1978))

	 

	I

	 

	Уклеево суурин жалга дотор байрласан болохоор зам дээрээс юм уу, төмөр замын өртөөнөөс сүмийн хонхны цамхаг, хөвөн цаасан даавууны үйлдвэрийн яндан цухуйн харагддаг билээ.

	Зорчин явагчид түүнийг ямар суурин бэ гэж асуувал:

	— Оршуулгын цагаалгаар сүмийн тахилч нь загасны бүх түрсийг идэж орхидог мөнөөхөн суурин чинь энэ шүү дээ гэж хариулах вий.

	Нэгэн удаа үйлдвэрийн эзэн Костюковынд оршуулгын цагаалгаар өвгөн тахилч зууш дотор бажгир түрс тавьсныг олж хараад хажуугаас нударч ханцуйнаас нь чангаан дохио өгсөн хэр нь сэтгэл ханасандаа ухаан балартсан мэт ум хумгүй идсээр байжээ.

	Тэгээд лаазанд байсан дөрвөн фунт1 түрсийг бүгдийг цааш харуулсан гэлцдэг юм. Түүнээс хойш олон жил улирч тахилч лам хэдийнээ өөд болсон боловч загасны түрсний тухай яриа мартагдсангүй. Эндхийн амьдрал хүний ярианд өртөгдөмгүй тийм ядуу байсан юм уу, эсвэл хүмүүс өөр юм ажиж мэдээгүй юм уу, арван жилийн өмнө болж өнгөрсөн үл ялих явдлаас өөр Уклеево суурины тухай юу ч ярилцдаггүй ажээ.

	Сууринд хумхаа арилах нь үгүй, бас дээгүүр нь их сүүдэр бүхий хөгшин уд мод өнгийн ургасан хашааны ёроол зуны цагт ч гэсэн намгархаг шавар шавхайгаар дүүрэн байдаг ажээ. Энд үйлдвэрийн хаягдал, даавуу боловсруулахад хэрэглэдэг цууны хүчил ханхалж байдаг юм. Хөвөн цаасан даавууны гурван үйлдвэр, арьс ширний нэг үйлдвэр суурин дотроо биш захад нь зайдуу оршино. Үйлдвэрүүд төдийлөн том биш, тэдгээрт нийтдээ дөрвөн зуугаас илүүгүй ажилчин ажиллана. Арьс ширний үйлдвэрээс гол руу цутган орох ус өмхийрч хаягдал нь өвс ногоог хордуулан тариачдын мал боом өвчинд нэрвэгдсэн учир үйлдвэрийг хаах тушаал гарч хаагдсан гэж тооцогдох хэр нь хэсгийн цагдаагийн дарга, хошууны эмч хоёрын зөвшөөрлөөр нууцгай ажилласаар байгаа ажээ. Тэр хоёрыг үйлдвэрийн эзэн сар бүр арван рублиэр хахуулддаг юм санжээ. Бүх суурин даяар төмөр дээвэртэй хоёр дориун байшин байдгийн нэгэнд хошууны захиргаа байрлаж, сүмийн урдаас харсан нөгөө хоёр давхар байшинд Епифаны чинээлэг айл болох Григорий Петрович Цыбукинийх сууна.

	Григорий хүнсний мухлагтай боловч үнэн хэрэгтээ архи, адгуус мал, арьс шир, амуу тариа, гахай ер нь тааралдсан эд бараа бүхнийг наймаална. Жишээ нь гадаад эмэгтэй хүний малгайд зориулсан шаазгай хэрэгтэй болбол хоёр шаазгайг гучин копейк хүргэх юм уу, огтолсон модыг үнэ нэмэгдүүлэн наймаална. Ер нь тэр овжин хашир байжээ.

	Тэр өвгөн хоёр хүүтэй. Цагдаагийн мөрдөн хайх тасагт алба хаадаг том хүү Анисим гэртээ цөөхөн ирдэг, дүү Степан худалдаа наймааны ажил эрхлэн эцэгтээ туслах авч сул биетэй, дүлий учир жинхэнэ ёсны тусламжийг түүнээс авах боломжгүй ажээ. Харин бүрх малгай өмсөн нарны халх барин гоёж явдаг түүний авгай, гоо сайхан бүсгүй Аксинья эрт босон орой унтаж нэг бол агуулах руу, нэг бол зоорь, эсвэл мухлаг руу түлхүүр хангинуулан банзлынхаа хормойг барьсаар өдөржингөө гүйж явдгийг өвгөн Цыбукин баяртай харж нүдэнд гэрэл гийх авч энэ хүүхэнтэй том хүү нь суугаагүй, харин эмэгтэйчүүдийн гоо үзэмжийн тухай огт ойлголтгүй шахам, тэгээд бас дүлий бага хүү нь суусанд харуусдаг байжээ.

	Өрх гэрийн аж амьжиргаанд өвгөн үргэлж санаа тавьж хорвоо дээрх юм бүхнээс өрх гэрээ ялангуяа мөрдөн хайх ажилтай том хүү, бэр хоёроо илүү эрхэмлэнэ. Аксинья дүлий хархүүтэй суунгуут, ер бишийн ажил хэрэгчээ харуулж хэнд зээлээр өгч болох, хэнд болохгүйг ухааран нөхөртөө ч үл итгэн түлхүүрийг өөрөө хадгалж сампинд тооцоо бодон эрчүүд шиг морины шүдийг татан үзэж дуу шуу болон инээж ханиаж явдаг байлаа. Түүнийг юу хийж юу хэлж явсан чиг өвгөн бэрээ энхрийлэн:

	— Хөөрхий бэр минь! Хөөрхий гоо охин минь! гэж бишрэн суудаг байжээ.

	Өвгөн бэлэвсэн байсан авч хүүгийнхээ хуримаас хойш жил болоод тэсэж чадсангүй авгай авчээ. Уклеево сууринаас гучин бээр2 зайтай газраас сайн айлын хижээлдүү хэр нь өнгө зүс хэвээрээ байгаа Варвара Николаевна гэдэг бүсгүйг олж түүнтэй суулгажээ. Түүнийг дээд давхрын өрөөнд ирж сууснаас хойш бүх цонхыг шинээр шиллүүлсэн нь байшин тэр аяараа гэрэлтэн гэгээрэх шиг болжээ. Бас дэнлүүнүүд тод гэрэлтэн бүх ширээг цаас шиг цагаан бүтээлгээр бүтээн, цонх, байшингийн нүүрэн талын бяцхан цэцэрлэгт улаан нүдтэй цэцэг соёолж, хоолоо нэг савнаас биш хүн бүр тус тусдаа тавгаар идэх болжээ. Варвара Николаевна элэгсэг тааламжтай инээдэг болохоор гэр орныхон цөм инээж байгаа юм шиг болдог байлаа. Бас хашаа дотор урьд өмнө хэзээ ч цуглардаггүй байсан гуйлгачин, тэнүүлчид, мөргөлч хүмүүс цугларч Уклеевын чавганц нарын уянгалсан дуу архидсанаас болж үйлдвэрээс хөөгдсөн, архи үнэртүүлсэн үхээнц эрчүүдийн доожоогүй ханиах цонхон дороос байнга сонсогдох болж Варвара мөнгө, талх, хуучин хувцас тэдэнд өгч байснаа сүүлдээ шинэ гэр орондоо дасаж ирмэгц тэдэнд мухлагаас ч юм зөөх болжээ. Түүнийг наймтын хоёр цай авч гарсныг нэг удаа дүлий хархүү харж дургүй нь хүрээд:

	— Ээжийн авсан наймтын хоёр цайг хаана тэмдэглэх вэ? гэж эцгээсээ асуувал өвгөн юу ч хэлсэнгүй бодлогошрон зогсож байснаа хөмсгөө хөдөлгөн дээшээ авгай руугаа очиж:

	— Варвара минь, чамд хэрэгтэй юм мухлагт байвал нэрэлхэлгүй авч байгаарай гэж хэлсний маргааш дүлий хархүү хашаа дундуур гүйж ирээд Варварад:

	— Хэрэгтэй юмаа авч байгаарай, ээжээ! гэж хашхиран хэлжээ.

	Варварагийн хишиг хүртээдэг юм нь дэнлүүнд юм уу, улаан цэцэг байдаг шиг ер бишийн шинэ, хямд, хялбар, баяр баясгалантай зүйл байжээ. Гурван хоног үргэлжилдэг сүмийн гэгээний баярын өдөр юм уу, мацаг барих өдрийн битүүнд торхны нь дэргэд зогсоход хэцүү байдаг тийм муухай үнэр орж муудсан үхрийн давсалсан махыг согтуу эрчүүдээс толгойн алчуур, малгай, авгай нарынх нь алчуурыг барьцаанд авч задлан өгөхөд юм уу, адгийн архинд мансуурагчид, үйлдвэрийн ажилчид нүглийнхээ харгайгаар шавар шавхай дотор өнхөрч байх, үхрийн давсалсан мах, архины тухай бодох ч үгүй байгаа томоотой, аятайхан бүсгүй мөнөөхөн байшинд бий шүү дээ гэж бодоход сэтгэл тэнийдэг байжээ. Манан будантай хүнд хэцүү энэ өдрүүдэд тэр эмэгтэйн хүртээдэг хишиг машинд хамгаалалтын оньсон хаалт үйлчилдэг шиг тэдэнд үйлчилж байжээ.

	Цыбукины гэр оронд өдөр тутам их ажилтай байдаг ажээ. Бүр нар гараагүй байхад Аксинья үүдний өрөөнд нүүр гараа угаан хамар амаа дуугаргана. Гал зууханд халуун тогоонд цай буцална. Урт хормойтой хар цамц, ерийн даавуу өмд, гялалзсан урт түрийтэй гутал өмссөн өвгөн Григорий Петрович олонд алдартай дуунд гардаг хадам эцгийн адил өсгийгөөрөө тоншин өрөөнүүдээр явна. Мухлагаа онгойлгоно. Гэрэл гэгээ орсны дараа үүдний довжооны дэргэд хөнгөн морин тэрэг авчрахад өвгөн өөрийн саравчтай том малгайг чихээ хүртэл дарж өмсөөд сэвхийтэл тэргэнд суухыг харсан хэн ч түүнийг тавин зургаатай гэж хэлэхээргүй байлаа. Түүнийг авгай, бэр хоёр нь үднэ. Цэвэр сайхан цамц өмсөөд тэргэндээ гурван зуун рублийн үнэтэй том хар азарга хөллөсөн үед аливаа хүсэл гомдлын хэргээр хүмүүс түүнтэй уулзахад дургүй нь хүрдэг, бас тосгоны эрчүүдийг үзэн ядаж хэн нэгэн эр өөрийг нь хаалганы дэргэд хүлээж байгааг үзвэл ууртайгаар:

	— Юунд энд зогсоод байгаа юм бэ? Цаашаа тонил! гэж хашхирна. Гуйлгачдыг харвал тэр:

	— Бурхан ивээг! гэдэг байжээ.

	Өвгөнийг гадагш ажлаар явахад хар хувцас өмсөж хар хормогч зүүсэн түүний авгай өрөө цэвэрлэх юм уу тогооч нарт тусална. Аксинья мухлагтаа наймаа хийн хашаа дотор шил хангинах, Аксиньягийн инээх, хашхирах, худалдан авагчдын түүнд уурлаж байгаа сонсогдоно. Мөн үүний хажуугаар мухлагт архины нууц наймаа хийж байгаа нь илэрхий. Дүлий Степан мухлагт суух юм уу, гараа халаасандаа хийж урам хугарсан байдалтай тэнгэр, байшингуудыг харан гадуур тэнүүчилнэ. Эднийхэн өдөрт тав, зургаан удаа цайлж гурав, дөрвөн удаа хооллоно. Орой орлогоо тоолж тэмдэглээд бөх гэгчийн унтацгаана.

	Уклеево дахь бөс даавууны гурван үйлдвэр, үйлдвэрийн эзэн том Хрымнийхэн, бага Хрымнийхэн, Костюковынхан өөр хоорондоо цахилгаан утсаар холбогдсон билээ. Хошууны захиргаанд мөн цахилгаан утас оруулсан боловч шугамд нь бясаа, халтар жоом үүрлэснээр удалгүй ажиллахгүй болжээ. Бичиг үсгээр тааруухан, үг бүрийг том үсгээр бичдэг хошууны ахлагч ярьдаг утас эвдрэхэд:

	— За, одоо бид ярьдаг утасгүй хэцүү болно доо гэж хэлжээ.

	Том Хрымнийх багатайгаа байнга заргалдаж бас заримдаа бага Хрымнийхэн хоорондоо хэрэлдэн заргалдаж эхлэхэд тэднийг эвлэртэл үйлдвэр нь нэг хоёр сараар ажиллахаа больж Уклеево суурины хүмүүсийг зугаатай болгодог ажээ. Учир нь маргаан бүрийн талаар өдий төдий шуугиан цуурхал дэгддэг юм аа. Баярын үеэр Костюков, бага Хрымнийхэнтэй хамтран зугаалга зохиож тугал ална. Аксинья цардмал банзлаа сүрчигнүүлэн мухлагийн дэргэдүүр гудамжаар зугаалан явж байхад бага Хрымнийхэн түүнийг барьж аваад хүчээр шахам аваачна. Тэгэхэд өвгөн Цыбукин шинэ авсан морио үзүүлэхийн тулд гадагш гарч Варвараг дагуулан явна.

	Зугаалгын дараа үдэш хүмүүс унтахад бага Хрымнийхний хашаа дотор өндөр үнэтэй баян хуурын дуу цуурайтан хэрэв сартай шөнө байвал энэ аялгуу дуунд сэтгэл баясан, Уклеево нүх шиг харанхуй биш санагдах ажээ.

	 

	 

	II

	 

	Том хүү Анисим зөвхөн томоохон баярын үеэр гэртээ тун ховор ирдэг байсан хэр нь хэн нэгэн сайхан бичигтэй хүний гараар бичгийн цаасан дээр өргөдөл маягийн захидал, бэлгийг нутгийн хүмүүсээр үе үе ирүүлдэг байжээ. Анисим яриандаа хэзээ ч хэрэглэж байгаагүй. «Өршөөлт аав, ээж нар минь, та бүхний бие бялдрын хэрэгцээг хангахын тулд хоёр фунт цэцэгт цай хүргүүлэв» гэх мэтийн хэллэг захидалд элбэг тааралдана.

	Захидал бүрийн төгсгөлд эвдэрсэн болов уу гэмээр үзгээр «Анисим Цыбукин» гэж сараачсаны дараа мөнөөхөн гоё бичгээр «төлөөлөгч» гэж бичсэн байдаг ажээ.

	Захидлыг хэд хэд дахин дуудан уншиж сэтгэл хөдөлсөн өвгөн:

	— Гэртээ тогтохгүй эрдэм номын мөр хөөсөн хүнийг яая гэхэв. Хэн юунд зорьсноороо л болно биз гэж хэлнэ.

	Өвөл үдэх баярын3 өмнөхөн нэгэн өдөр мөндөртэй бороо орсныг өвгөн, Варвара хоёр харах гэж цонх руу очвол Анисим өртөөнөөс чаргаар ирж явлаа. Түүнийг ирнэ гэж огт зүүдлээгүй ажээ. Анисим сэтгэл үймэрсэн, тайван биш байдлаар орж ирсэн нь цаашдаа ч өөрчлөгдсөнгүй, хэтэрхий биеэ барьсан үзэгдэнэ. Анисим албанаасаа халагдсан аятай, явах гэж огт яарахгүй байлаа. Варвара түүний ирсэнд баярлажээ. Тэгээд зальтайгаар инээмсэглэн шүүрс алдан толгой сэгсрээд: 

	— Ингэж яаж болох билээ! Хорин найм хүрсэн хүн байж эхнэргүй зугаалж явж болохгүй гэж хэлжээ.

	Тэгээд ч түүний өрөөнөөс «Хэцүү байна даа» гэсэн жигд дуу гардаг байлаа. Өвгөн, Аксинья хоёртой Варвара энэ тухай шивнэн суухад тэдний царайд хуйвалдагсдынх шиг нууцгай зальт байдал илэрнэ. Тэд Анисимыг хүнтэй суулгах болжээ.

	— Дүү нь аль эрт хүнтэй суусан байхад чи л гэж зах дээр байдаг эр тахиа шиг ганцаараа явах чинь зохих уу? Чамайг хүнтэй суулгачихвал бурхны өршөөлөөр хүссэн ёсоороо чамайг албандаа явахад авгай чинь гэртээ үлдэж гэр орны ажилд тусалж байна биз. Хотын та нар ёс дэглэмээ мартаж орхисон чинь хэцүү байна даа гэж Варвара өгүүлнэ.

	Цыбукинийхыг хүнтэй суулгахад баян чинээлэг хүнтэй адил тэд нарт хамгийн царайлаг бэрийг сонгож олдог байсан юм. Анисимд ч гэсэн хөөрхөн хүүхэн олжээ. Анисим өөрөө царай зүсээр гавихгүй, сул дорой биетэй, намхан нуруутай хэр нь үлээсэн юм шиг цулцгар хацартай, цавчдаггүй хурц харцтай, шингэн шар сахалтай, юм бодохдоо түүнийгээ завжиндаа зууж явдаг хүн юм. Анисим архи нэлээд их уудаг нь түүний царай зүс, алхаа гишгээнээс аяндаа тодорхой ажээ. Их хөөрхөн хүүхэн түүнд олсныг мэдэгдэхэд:

	— За би ч гэсэн муухай биш. Манайхан ер нь цөм царайлаг улс шүү дээ гэж Анисим хэлжээ.

	Хотын захад байдаг Торгуево суурины хагасыг саяхан хоттой нэгтгэж нөгөө хэсэг нь суурин хэвээр үлджээ. Түүний түрүүчийн хэсэгт нэгэн бэлэвсэн авгай суудаг байжээ. Түүний нэг ядуу эгч аар саар ажил хийж амь зуудаг байв. Тэр бүсгүйн охин Липа мөн л аар саар ажил хийнэ. Липагийн гоо сайхан царайны тухай Торгуевод их ярилцах авч хэтэрхий ядуу амь зуулга нь хүмүүсийг сочооно. Ямар нэгэн хижээл хүн юм уу, бэлэвсэн эр түүний ядуу зүдүүг үл харгалзан түүнтэй суух юм уу ердөө өөртөө «авч», ээж нь охиныхоо дэргэд гэдэс цатгалан байх биз гэж хүмүүс бодно. Липагийн тухай Варвара худ нараасаа сонсоод Торгуево руу явжээ.

	Тэгээд хөгшин нагац эгчийн нь гэрт зууш, дарс аваачин хүүхнийг үзэх болоход Липа энэ явдалд зориулам хийлгэсэн шинэ ягаан даашинз өмсөж үсэнд уясан гал улаан тууз дөл адил гялбалзана. Турь муутай, цайвар царайтай Липагийн энхрий хөөрхөн царай гадаа ажил хийдгийн улмаас борлож, үргэлж гунигтай бөгөөд эмээсэн байдлаар инээмсэглэн, итгэмтгий, хүүхдийн сонирхсон харцаар харна.

	Хөх нь дөнгөж ажиглагдам төдий байгаа Липа бараг хүүхдээрээ шахам балчир байсан боловч хуримын ёслол хийх насанд нэгэнт хүрчээ. Үнэндээ тэр их хөөрхөн хүүхэн байсан хэр нь өөлмөөр ганц юм нь адгуусан амьтны урт сарвуу шиг унжиж байгаа, эрэгтэй хүнийх гэмээр түүний том гар байлаа.

	— Инж гэж бид сүйд болохгүй. Бага хүү Степанд бид мөн л ядуу айлаас авгай авч өгөөд түүнийг гэр орондоо ч, ажил төрөлдөө ч алтан гартай бэр хэмээн магтаж суудаг юм даа гэж өвгөн хүүхний нагац эгчид хэлжээ.

	Липа «Би та нарт итгэж байгаа болохоор надыг яавал ч дураараа бол» гэж хэлэх аятай үүдний дэргэд зогсож байлаа. Аар саархан ажил хийдэг түүний эх Прасковья аймхайгаас болж гал зууханд нуугдсан байжээ. Бүр аль эрт залуу цагтаа тэр бүсгүй нэгэн худалдаачныд шал угааж байхад уурласан худалдаачин түүнийг хөлөөрөө дэвсэлсэн ажээ. Тэгэхэд учиргүй их айж сандраад тэр аймшиг бүх насан туршид хадгалагдан үлджээ. Айх бүрд түүний хөл гар, нүүр царай чичирдэг ажээ. Тэр бүсгүй гал зууханд сууж байхдаа зочид юун тухай ярьж байгааг сонсох гэж чармайн бас зурмал бурхан өөд харж хуруугаа духандаа хүргэн загалмайлж байлаа. Бага зэрэг халамцсан Анисим гал зуухны үүд онгойлгон

	— Ээж минь, та энд юу хийж байгаа юм бэ? Таныг байхгүйд бидэнд эвгүй байна гэж хааш яаш өгүүлэв.

	Эмээж айсан Прасковья нарийн туранхай гараа цээж дээрээ барьж:

	— Өршөөж үз... Таныг үзээд сэтгэл хангалуун байна... гэж хариуллаа.

	Липаг үзсэний дараа хуримын өдрийг товложээ. Үүнээс хойш Анисим гэртээ өрөөнүүдээр исгэрэн явах юм уу, эсвэл ямар нэгэн юм дурсан санангуут газрыг нэвт харах гэсэн аятай шал руу хөдөлгөөнгүй ширтэн бодолд дарагдан зогсдог байлаа. Тэр удахгүй гэрлэх гэж байна гэж төдийлөн баярласангүй, сүйт хүүхэнтэйгээ уулзахыг ч бодсонгүй, эх адаггүй исгэрсээр байлаа. Эцэг, хойд эх хоёр нь түүнийг хүнтэй суулгахыг хүссэн, бас хүү нь авгай авбал гэр орны ажилд туслах хүнтэй болно гэж үзэх хөдөөгийн заншил байдаг болохоор л тэр авгай авч байгаа нь илэрхий байлаа. Явахдаа ч Анисим нэг их яарахгүй, ер нь урьдын ирж байсан шигээ биш, нэг л нүүрэмгий загнан үг яриа нь жигтэйхэн болжээ.

	Шикалово тосгонд суудаг хлыст шүтлэгтэй4, эгч дүү хоёр оёдолчинд хуримд өмсөх хувцас захиалснаар тэр хоёр хүүхэн хэмжээ авах гэж байн байн ирж цай ууж удаан суудаг байлаа. Варварад хар торгон эмжээр бүхий шилэн гуурс хэлхэн чимсэн хүрэн даашинз, Аксиньяд ардаа урт хормойтой, энгэр шар, цайвар ногоон даашинз оёжээ. Оёдолчдыг ажлаа дуусгахад хөлсийг нь Цыбукин мөнгөөр төлсөнгүй, өөрийн мухлагаас эд агуурсын зүйл өгчээ. Оёдолчид өөрсдөд нь огт хэрэгцээгүй өнгийн лаа, сардин загас боосон боодолтой юм барьж тэднийхээс уйтгартай гарч сууринаас гадагш хээр ирээд дов дээр суун уйлцгаасан ажээ.

	Хурим болохоос гурав хоногийн өмнө Анисим өвч бүрэн хувцаслан иржээ. Тэр резин гадуур шаахайвч өмсөж зангианы оронд жижиг бөмбөлөг бүхий улаан утас зүүн цоо шинэ пальто мөрөндөө углажээ.

	Анисим бурханд сүжиглэн мөргөөд эцэгтэйгээ мэндэлж түүнд арван мөнгөн рубль, тавьтын арван копейк, Варварад бас төдий чинээ мөнгө, Аксиньяд хорин тавтын хорин копейк өгчээ. Эдгээр бүх мөнгө зориуд шилж авсан юм шиг цоо шинэ, наранд гэрэлтэн гялалзаж байсанд энэ бэлгийн чухам үнэ цэнэ оршино. Анисим төв сүрхий хүн болох гэж царайгаа барайлгаж хацраа төмбийлгөжээ. Өртөө бүрийн идэш уушны мухлагаар Анисим алгасалгүй орж байсан бололтойн гэрч нь түүнээс дарс ханхалж байснаар илэрнэ. Анисим бас л нөгөө хэнд ч хэрэггүй нүүрэмгий увайгүй загнах байдалтай. Дараа нь Анисим, өвгөн хоёр цай ууж зууш идлээ. Варвара шинэхэн рублийг гар дотроо эргүүлэн үзэхийн сацуу хотод байдаг нутгийн хүмүүсийн тухай асууна.

	— Зүгээрээ цөм сайн сууцгааж байна. Бурхан багшид баярлах хэрэгтэй. Харин Иван Егоровынд золгүй явдал болж эмгэн Софья Никифоровна уушгины сүрьеэгээр таалал төгсөж оршуулгын цагаалгыг хүн бүрд хоёр рубль тавин копейкны зардлаар бодож зуушны газар захиалсан, тэнд усан үзмийн дарс байсан. Манай нутгийн хүн бүрийг хоёр рубль тавин копейкаар бодож цагаалуулсан боловч хөдөөгийн эрчүүд сүмс мэдэхгүй болохоор юу ч идэж чадаагүй шүү гэж Анисим ярив.

	— Хоёр рубль тавин копейк гэнэ ээ! гэж өвгөн хэлээд толгой сэгсрэв.

	— Юу гэж? Тэнд чинь тосгонд байгаатай адилгүй шүү дээ. Зуушны газраар орж жаахан юм идээд энэ тэрийг авах, найз нөхөд цугларан ууж наргисаар нэг мэдэхэд үүр цайж байхад хүн бүр гурав юм уу дөрвөн рубль гаргах болдог юм. Самородовтой явбал бас өөр. Тэр коньяктай кофегоор өндөрлөх дуртай. Нэг хундага коньяк арван копейк байдаг юм.

	— Бүгд худал! гэж өвгөн дуу алдан өгүүлэв.

	— Би одоо Самородовтой дандаа хамт явдаг. Тэр бол та нарт явуулдаг миний захидлыг бичиж өгдөг Самородов шүү дээ. Сайхан бичдэг юм. Самородов ямар хүн болохыг та нар мэдэхгүй. Тэр армян хүн шиг бараан царайтай болохоор би түүнийг Мухтар гэдэг юм. Би түүнийг нэвт харж юу хийдгийг таван хуруу шигээ мэднэ. Ээж минь, тэр хүн үүнийг мэдээд дандаа надтай хамт явж байдаг болохоор юугаар ч биднийг салгаж чадахгүй. Өөрт нь жаахан эвгүй авч надгүйгээр тэр амь зууж чадахгүй. Намайг хаашаа л явна, тэр тийшээ явна. Ээж минь, миний нүд юмыг андахгүй мэддэг юм. Олны бужигнаан дотор хэн нэгэн хүн цамц зарж байгааг ажингуут хулгайн цамц байна гэдгийг би баараггүй мэддэг юм. Үнэхээр л өнөөх чинь хулгайн юм байдаг юм гэж Анисим хойд эхдээ баяртайгаар ярина.

	— Чи яаж мэддэг юм бэ? гэж Варвара асуув.

	— Яаж гэхэв, миний нүд ерөөсөө тийм юм. Ямар цамц болохыг би мэдэхгүй, харин яагаад ч юм бэ, энэ чинь хулгайн юм байна гэж л миний сэтгэл хэлээд байдаг юм. Үнэндээ ч тийм байдаг. Тэгээд ч манай мөрдөн хайх хэсгийнхэн «Анисим ойн сараалж шувуу буудахаар явлаа» гэцгээдэг нь хулгайн юмыг эрэхээр явлаа гэсэн үг. Тийм ээ... Хэн ч хулгай хийж болох авч түүнийгээ яаж нуух вэ гэдэгт хамаг учир бий. Дэлхий ертөнц хэчнээн арвин гэвч хулгайн юмыг хаана ч нуух аргагүй.

	— Манай суурины Гунторевын нэг эр, хоёр охин төлгийг өнгөрсөн долоо хоногт туугаад явчихсан, эрэх хүн байхгүй... Хэцүү байна даа гэж Варвара шүүрс алдан хэлэв.

	— Яах вэ, олж болох юм. Энэ ч болно шүү.

	Хуримын өдөр боллоо. Дөрөвдүгээр сарын цэлмэг хүйтэвтэр өдөр байлаа. Бүр өглөөнөөс аваад тэрэгний тоног, морины дэл дээр олон өнгийн тууз уясан гуравласан, хос морь хөллөсөн тэрэг хонхоо жингэнүүлэн давхин ирсээр байлаа. Энэ бужигнаанд сандран үймсэн турлиах шувууд уд модны оройгоор шаагилдан Цыбукиныд хурим болох гэж байгаад баярласан юм шиг хар тодол дуун үл таслан жиргэлдэнэ.

	Гэрт ширээн дээгүүр урт урт загас, гахайн утсан мах, дотор нь амтлагийн зүйл хийсэн шувуу, жараахайтай хайрцаг, давсалсан, бас цуунд амталсан янз бүрийн зууш, архи дарстай өдий төдий лонх өрж утсан хиам, далайн хавчны үнэр ханхална. Ширээний дэргэдүүр өвгөн тог тог алхлан явна. Юм шаардан энд тэндээс Варвараг дуудахад, арга барсан байдлаар шүүрс алдан үүр цайхаас эхлэн ажиллаж байгаа Костюковын тогооч, бага Хрымнийхний тогооч бүсгүй хоёрын ажиллаж байгаа гал зуух руу гүйнэ. Үсээ буржийлгаж өргөн бэлхэвч өмссөн Аксинья шинэ шаахайгаа шажигнуулан хашаа дотуур салхи адил шуугин өнгөрөхөд зөвхөн түүний шилбэ гялалзах ажээ. Хараал ерөөл сонсогдон их хөл болжээ. Гудамжаар зорчин явагчид дэлгэн онгойлгож орхисон хашааны хаалганы дэргэд зогсож ямар нэгэн ер бишийн юманд бэлтгэж байгааг ойлгоно.

	— Бэрийг авчиръя гэж дуу гарснаас хойш хонхны дуу жингэнэн жингэнэсээр тосгоны тэртээд замхрав. Гурван цаг дөхөж байхад хонхны дуу дахин жингэнэн дуугарч сүйт хүүхнийг авчирсан учир улс амьтан цугларч эхлэв. Сүмд хүн дүүрч сүмийн гэрэл асаад өвгөн Цыбукины санасан ёсоор ая баригчид нот харан дуулж гарав. Хурц гэрэл, тод өнгийн хувцас Липагийн нүдийг гялбуулан ая баригчид их дуугаар, алхаар толгой руу балбах адил нүргэлнэ. Амьдралдаа анх удаа өмссөн бэлхэвч, шаахай түүний бие хөлийг барьж, царай зүс нь ухаан алдаж байгаад саяхан ухаан орсон аятай харагдан ийш тийш харавч юу ч эс ухаарна. Урт хормойтой хар цамц өмсөж зангианы оронд улаан утас зангидсан Анисим нэг зүгт хараад гөлөрч байснаа ая баригчид чангаар түрэхэд түргэн гэгчийн загалмайлжээ. Сэтгэл нь ихэд уяран, уйлмаар байжээ. Энэ сүмийг Анисим бүр хүүхэд байхаасаа мэдэх юм. Талийгаач ээж нь түүнд сахил хүртээлгэхээр Анисимыг энд дагуулан ирж байсан багачуудтай хамт сүмийн хоёр хажуугийн тавцан дээр дуулж байсан, иймээс ч сүмийн өнцөг булан бүр, бурхан бүрийг тэр андахгүй мэднэ. Гэтэл одоо түүнийг хүнтэй суулгах ёс хийж байна. Харин Анисим өөрөө энэ тухай, хуримын тухай бодох ч үгүй, түүнийг бүрэн мартжээ. Нулимсанд бүрхэгдсэн түүний нүд бурхныг харж чадахаа байж сэтгэл түгшинэ. Ган гачигтай үед ширүүн борооны үүл ганц ч дусал бороо оруулалгүй тосгоныг тойрон өнгөрдөг шиг өнөө маргаашгүй түүнийг зайлшгүй нэрмэхэд бэлэн байгаа гамшигт хэрэг түүнээс тойрон гараасай гэж Анисим бурханд мөргөж байлаа. Урьд өмнийн хийсэн нүгэл төдий чинээ их болж түүнийг яагаад ч залруулж болшгүй болохоор өршөөл гуйх тухай санахын ч хэрэггүй билээ. Гэтэл Анисим өршөөл гуйхаар барахгүй чангаар шугшран уйлахад түүнийг согтсон гэж үзээд хэн ч огт анхаарсангүй.

	— Ээж минь, намайг эндээс аваад яваач! гэж уйлсан хүүхдийн түгшүүртэй дуу гарахад:

	— Чимээгүй бай! гэж лам зандарчээ.

	Тэднийг сүмээс буцаж ирэхэд хүмүүс даган ирж мухлаг, үүдний дэргэд, хашаа дотор, цонхны хавиар бужигнана. Эмэгтэйчүүд баяр хүргэж дуу дуулахаар бас иржээ. Залуу хосыг гэртээ оронгуут үүдний өрөөнд нот барин зогсож байсан ая баригчид байдаг хоолойгоороо чанга дуулж, хотоос зориуд захиалан ирүүлсэн хөгжимчид ч хөгжимдөж эхэллээ. Дон нутгийн шуугьсан дарсыг том хундагаар барихад нүд нь бараг харагдамгүй өтгөн хөмсөгтэй, гэрээгээр хийх ажил эрхэлдэг, модчин, туранхай өндөр өвгөн Елизаров залуу хосод хандаж:

	— Анисим та хоёр бие биеэ хайрлаж найрсаг сайхан амьдарч яваарай, бурхан та нарыг орхихгүй гэж хэлээд өвгөний мөрийг түшиж Григорий Петрович минь, баярласнаас болж уйлж болно шүү гэж жингэнүүлэн өгүүлснээ гэнэт хөхрөн бүдүүн дуугаар, — Танай бэр чинь их хөөрхөн юм, түүний бүх юм зохиж, эрүүл саруул харагдаж байна гэж хэллээ.

	Елизаров уг нь Егорьевийн хошууны хүн боловч залуу наснаасаа эхлэн Уклеево суурины үйлдвэрүүдэд ажилласаар энэ хошуунд идээшин суурьшжээ. Аль эртний л нэг ийм туранхай өндөр өвгөн явдгийг «суга таяг» гэж хочилдог байжээ. Энэ өвгөн дөч гаруй жил үйлдвэрүүдэд засварын ажил хийсээр хүн юм уу, аливаа юмыг засвар хэрэгтэй юм уу, үгүй юу гэж ганцхан бөх бат талаас нь шинжиж хардаг болохоор ийм хоч олсон ч байж магадгүй. Тухайлбал ширээнд суухын өмнө энэ өвгөн, сандлууд бөх бат юм уу гэдгийг заавал шалгана.

	Шуугьсан дарс уусны дараа бүгдээрээ ширээнд суулаа. Зочид сандлыг нааш цааш хөдөлгөн ярилцана. Үүдний өрөөнд ая баригчид дуу дуулан хөгжим дуугарч хашаа дотор эмэгтэйчүүд баяр хүргэн дуу дуулж энэ бүх дуу шуугиан нийлээд хачин жигтэйхэн авиа болон хувирч толгой дүйрүүлнэ.

	Таяг сандал дээрээ эргэлдэж хажуугийнхаа хүнийг тохойгоор түлхэн яриа хөөрөөнд саад болон нэг уйлж, нэг инээж сууснаа

	— Хүүхдүүд минь, Анисим минь, Варвара минь, цөм эвтэй найртай амьдарцгаая, миний хайртай сүхнүүд минь гэж бувтнана.

	Архи бага уудаг тэр өвгөн ганц хундага английн хатуу архи уугаад халамцжээ. Ер нь юугаар нэрсэн нь тодорхойгүй энэ архи ой гутмаар гашуун, түүнийг амссан хүн бүр мансууран балартана. Хүмүүсийн хэл ээдэрч эхэлнэ.

	Тэнд шашны санваартан, үйлдвэрийн хэрэг хөтлөгчид авгай хүүхэдтэйгээ, худалдаачид, өөр тосгоны идэш уушны мухлагийн эзэд хуран цугларсан юм. Бас хошууны дарга, бичээчтэйгээ зэрэгцэн сууж байлаа. Арван дөрвөн жил хамт алба хаасан тэр хоёр энэ хугацаанд нэг ч бичигт гарын үсэг зурж үзээгүй, захиргаанаас нэг ч хүнийг хууран мэхлээгүй, гомдоолгүй гаргаж үзээгүй хүмүүс байлаа. Тэдний тарган цатгалан бие худал хуурмаг юм бүхнээр тэжээгдэн өөхөлсөн юм шиг агаад нүүр царайд нь хүртэл ямар нэгэн онцгой худал хуурмаг байдал илэрнэ. Бичээчийн хялар туранхай авгай бүх хүүхдээ авчраад тавагтай хоол руу махчин шувуу шиг хялайн харж гарт тааралдсан бүхнийг шүүрэн авч өөрийнхөө, хүүхдүүдийнхээ халаасанд чихнэ.

	Липа яг сүмд байсан шигээ хөдөлгөөнгүй сууна. Анисим түүнтэй танилцсанаас хойш ганц үгний солио хийгээгүй болохоор Липа ямархан дуу хоолойтой хүн болохыг одоо хүртэл эс мэднэ. Анисим өнөөдөр авгайтайгаа зэрэгцэн суусан хэр нь юу ч үл ярин английн гашуун архи уусаар байна. Тэгээд нэлээд халж ирэхдээ өмнөөсөө харан сууж байсан хижээл авгайд хандан:

	— Самородов гэж миний нэгэн найз бий. Онцгой хүн байгаа юм. Хүндэт иргэн хүн дээ, ярилцаж ч болно. Гэвч түүнийг би нэвт хардгийг тэр сайн мэднэ. Эгч минь, хоёулаа Самородовын эрүүл мэндийн төлөө ууя гэв.

	Ийм их идэх уух юмтай элбэг дэлбэг байгаа болохоор хүн амьтан муу хэлэхгүй гэж Варвара сэтгэл ханамжтай, ядарсан ч гэсэн зочдыг дайлан ширээ тойрон гүйнэ.

	Нар жаргасан хэр нь хоол унд үргэлжилсээр байлаа. Хэн ч гэсэн юу идэж ууж байгаагаа мэдэхээ байж юу ярилцаж байгааг ч ухаарахын аргагүй болон харин хааяа хөгжим завсарлахад хашаа дотор ямар нэгэн авгай:

	— Бидний цусыг сорж дууссан та нарт үхэл багадна! гэж хашхирч байгаа нь сонсогдоно.

	Орой хөгжмийн аяар бүжиглэцгээв. Бага Хрымнийхэн архи дарстайгаа иржээ. Тэдний нэг кадриль бүжиг хийж байх үеэр хоёр гартаа лонх барьж амандаа хундага зуугаад гарч ирсэн нь олныг баясгалаа. Кадриль бүжгийн үед бас өрөөсөн хөл дээрээ сууж бүжиглэнэ. Аксинья ногоон даашинзныхаа урт хормойгоор салхи татуулж жирэлзэн өнгөрөхөд хэн нэгэн хүн түүний хормой дээр гишгэнэ.

	— Тэр дор шалны хөвөө эвдрэх нь ээ, хүүхдүүд минь гэж Таяг хашхирав.

	Аксинья бол үл чавчрах гэнэн саарал нүдтэй, царайд нь гэнэн инээмсэглэл байнга тодорч явдаг хүүхэн юм. Түүний энэ үл чавчрах нүд, урт хүзүүтэй жижиг толгой, нарийхан бие могойг санагдуулж хаврын шинэхэн будаан дотроос хорт могой толгой цогнойлгон хажуугаараа өнгөрч яваа хүнийг харах адил шар энгэртэй ногоон даашинз өмссөн Аксинья бусдыг харна. Хрымнийхэн Аксиньятай ний нуугүй харьцана. Тэдгээрийн ахтай Аксинья аль эртнээс жирийн биш харьцаатай байсан нь бүр илэрхий ажээ. Тэгэхэд дүлий нөхөр нь юу ч мэдэхгүй, юу ч олж харахгүй ажээ. Тэр хөлөө ачиж суугаад самар цөмж байгаа нь бараг гар буугаар буудаж байгаа юм шиг чанга сонсогдоно.

	Өвгөн Цыбукин алчуураар даллан орос бүжиг бүжих дохио өгч өрөөний дунд гарч ирвэл гэрт, хашаанд байсан хүмүүс сайшаан угтаж:

	— Өөрөө гараад ирлээ шүү! гэж шуугилдав.

	Варвара мөн бүжиглэлээ! Өвгөн зөвхөн алчуураар дохин өсгийгөөр товшиж байсан боловч хашаанд байсан хүмүүс бөхийн шахцалдаж баяр хөөр болон цонхоор харах тэр мөчид өвгөний бүх доромжлол, дээрэлхүү авирыг уучилсан байжээ. Олны дотроос:

	— Григорий Петрович минь, их сайн байна, хичээж үзээрэй! Бүжиглээд байж болох нь! гэлцэнэ.

	Энэ бүхэн шөнийн хоёр цаг дөхүүлж дууслаа. Анисим гуйван дайван явж ая баригчид, хөгжимчидтэй салах ёс гүйцэтгээд хүн бүрд тавьтын зоос өгчээ. Өвгөн ганхаж гуйвсангүй явж зочдоо үдэхдээ хүн болгонд: 

	— Хуримд хоёр мянган рубль орсон шүү гэж хэлнэ.

	Хүмүүс тархаж явахад Шикаловогийн ундааны газрын эрхлэгчийн шинэхэн гадуур хувцсыг хуучнаар сольчихсон байсныг Анисим мэдэж уурлан:

	— Би одоо эрээд олчихъё, хэн хулгайлсныг би мэдэж байна. Гайгүй дээ! гэж хашхиран гүйж гараад хэн нэгэн хүнийг хөөж гүйцэн барьж авангуут согтуу, уурласнаасаа чинэртэл улайсан, хөлсөө гоожуулсан түүнийг нударч түлхэн ээж нь Липагийн хувцсыг тайлж байсан өрөөнд оруулан түгжчихжээ. 

	 

	 

	IV

	 

	Тав хоног өнгөрчээ. Явахаар бэлтгэж байсан Анисим Варваратай салах ёс гүйцэтгэх гэж дээш гарвал түүний өрөөний бүх гэрэл асаж гүгэл үнэртэж байлаа. Варвара цонхны дэргэд суугаад улаан өнгийн ноосон утсаар оймс нэхэж байв.

	— Бидэнтэй тун ч удсангүй. Уйдав уу? Бид элбэг дэлбэг сайхан амьдарч байна. Чиний хурим сайхан болсон. Хөгшний хэлснээр хоёр мянган рубль орсон байна. Худалдаачин хүн шиг бялхалзах боловч амьдрал уйтгартай л байх юм. Бид хүмүүсийг гомдоож байна, их гомдоож байгаад миний сэтгэл өвдөх юм. Морь наймаалах юм уу, хүн хөлсөөр ажиллуулахад ч гэсэн хууран мэхлэх арга хэрэглэж байна. Манай мухлагт худалдаж байгаа тос ч гэсэн хөгцөрч муудсан байдаг болохоор нүүрсний хар тосноос ч дээрдэх юмгүй. Сайн тос худалдаж болохгүй юм гэж үү? хэмээн Варвара хэлэв.

	— Ээж минь, төрсөн өдрийн төөргөөрөө л болно шүү дээ.

	— Хүн үхэх ёстой биз дээ? Чи өөрөө аавтайгаа ярьдаг ч болоосой!...

	— Та өөрөө яриач.

	— Би түүнд өөрийн хүн шүү дээ, тэр ч надад бас чамтай адилхан. Нэг үгээр хэлэхэд төөрөг нь л тийм байна. Тэгээд нөгөө ертөнцөд чамайг ямар төөрөгтэй байсныг чинь ялган шүүх болно. Бурхны шүүх бол шударга ариун юм шүү. 

	Анисим шүүрс алдан:

	— Хэн ч шүүж таслахгүй. Ээж минь, бурхан гэж байхгүй шүү дээ. Юуг ч ялгаж шүүхгүй гэж хэлэхэд Варвара түүн рүү гайхан харж инээснээ гараа дэмий савчив. Анисимын үгэнд үнэн голоосоо гайхсандаа түүнийг мангуу амьтан байгаа юм шиг харсанд Анисимын сэтгэл зовжээ.

	— Бурхан гэж байж болох юм, харин шүтлэг бишрэл л гэж байхгүй. Гэрлэх ёслол хийж байхад би хачин байдалтай байсан. Эм тахианы дороос өндгийг авбал түүн дотор дэгдээхэй шуугьж байдаг шиг гэрлэх ёслол хийж байхад миний сэтгэлийн дотор шуугиан үүсэхэд «бурхан байна!» гэж би бодсон юм. Тэгээд сүмээс гараад иртэл юу ч байхгүй болсон. Бурхан байдаг эсэхийг би яаж мэдэх вэ дээ. Хүүхэд байхаас эхлээд тийм юм бидэнд заагаагүй, харин эхийн хөх хөхөж байхаас эхлээд л хүүхдэд, хүнд хувь төөрөг байдаг гэдгийг л зааж өгдөг юм. Аав ч бас бурханд шүтдэггүй юм биш үү. Та хэзээ ч билээ, Гунторовынхны хонийг хулгайлсан гэж байсан... Би хулгайчийг олсон, Шиколовийн тариачин байлаа. Тэд хулгай хийгээд, харин арьс нь аавд байлаа... Шүтлэг чинь ийм байна даа! гэв.

	Анисим нүдээ ирмэн толгой сэгсэрснээ:

	— Хошууны дарга, бичээч, тахилч лам ч бурханд итгэдэггүй юм. Хэрэв тэд сүмд очиж, мацаг барих ёсыг баримталдаг юмаа гэхэд, хүмүүст муу хэлүүлэхгүйн тулд ч юм уу, үнэхээр ч аймшигтайгаар шүүн тасалж магадгүй гэснээс тэр. Хүн амьтан муудаж эцэг эхээ хүндлэхгүй болсон зэргээс одоо дэлхий ертөнц мөхөх гэж байна гэж их ярилцах болжээ. Энэ бол хоосон яриа. Хүнд дотоод сэтгэл дутсанаас л бүх гай гамшиг үүсэж байгаа юм гэж би ойлгодог юм, ээж минь. Би нэвт шувт харж бүгдийг мэдэж байна. Хэрэв хэн нэгэн хүний цамц хулгайн юм байвал би мэднэ. Буурчийн газар сууж байгаа хүнийг хараад та цай л ууж сууна, өөр юу ч байхгүй гэж бодно. Миний хувьд бол цай бол цай л байгаа биз харин тэр хүн ичих нүүргүй гэдгийг нь ойлгоно. Өдөржингөө яваад байгаа энэ олон хүн дотор нинжин сэтгэлтэй хүн гэгч байхгүй байна. Бурхан байдаг эсэхийг мэдэхгүйгээс тэр. За ээж минь, баяртай, сайн сайхан сууж байгаарай. Муу юм битгий бодоорой гэж Анисим үргэлжлүүлэн хэлээд Варварагийн өлмийд сөгдөн, — Ээж минь, танд их баярлалаа. Та манай гэр оронд их тус хүргэж байна. Та сайн бүсгүй юм. Би танд сэтгэл их ханамжтай байна гэж хэллээ.

	Түүний сэтгэл ихэд хөдлөн гадагш гарсан боловч буцаж орж ирээд:

	— Самородов намайг нэг хэрэгт ороолдуулчхаад байгаа, баяжих уу, балрах уу, бүү мэд. Ээж минь, хэрэв ямар нэгэн юм болбол та гэр орныхныг тайвшруулж байгаарай гэв.

	— Юу болов л гэж... Бурхан өршөөлтэй. Харин Анисим чи эхнэрээ хайрлан энхрийлж байгууштай. Хэрэлдсэн юм шиг бие биетэйгээ дуугарахгүй байх юм. Ядахдаа инээж хөхөрч байгаач. Зөв биз дээ.

	— Тэр хүүхэн даанч хачин хүн байгаа юм. Юу ч ойлгохгүй, дуу шуу ч үгүй. Дэндүү хүүхдээрээ байна. Жаахан том болог гэж Анисим шүүрс алдан хэлэв.

	Том цагаан азарга хөллөсөн хоёр дугуйтай хөнгөн тэрэг үүдний довжооны дэргэд нэгэнт ирсэн байв.

	Өвгөн Цыбукин хөнгөн шуурхай алхлан ирж тэргэнд ухасхийн суугаад жолоог барив. Варвара, Аксинья, бас дүүгээ Анисим үнсэв. Үүдний довжоон дээр хүн үдэх гэсэн биш зүгээр нэг гарч ирсэн юм шиг Липа зогсоод ийш тийш харан зогсож байхад Анисим дэргэд нь очиж түүний хацар дээр хошуугаа хүргэн:

	— Баяртай! гэж хэлбэл Липа нөхөр лүүгээ харалгүй хачин байдлаар инээв.

	Түүний царай таталдахад бусад нь яагаад ч юм бэ тэр бүсгүйг өрөвджээ. Анисим тэргэн дээр үсрэн гарч өөрийгөө гоё дэгжин хүн гэж үздэгийн эрхээр сүвээлдэн суулаа.

	Жалгаас дээш гарч явахад Анисим сууриныг эргэн эргэн харсаар байлаа. Цэлмэг дулаан энэ өдөр үхэр малаа гадагш гарган гоёлын хувцастай охид эмэгтэйчүүд энд тэнд яваа харагдана. Хүрэн бух дураар явах болсондоо баярласан мэт мөөрөн урамдана. Энд тэндгүй болжмор шулганана. Саяхан цагаан будгаар будсан сүм рүү Анисим эргэж хараад тав хоногийн өмнө тэнд мөргөж байснаа санав. Дээр үед усанд нь орж загас дэгээдэж явсан бяцхан горхины эрэг дээр байгаа ногоон дээвэртэй сургуулийн байшинг эргэн хармагц зүрх сэтгэл нь баяраар бялхаж болдог сон бол газар дороос ханан хэрэм гэнэт урган гарч Анисимыг цааш явуулахгүй саатуулан улмаар тэр өөрөө зөвхөн өнгөрсөн амьдралтайгаа л үлдмээр байв.

	Өртөөн дээр очоод идэш уушны мухлагт нэг нэг хундага усан үзмийн дарс уугаад үнийг төлөх гэж өвгөн халааснаас түрийвчээ гаргах гэвэл:

	— Би дайлж байна гэж Анисим хэлэв.

	Өвгөн хүүгээ энхрийлэн мөрийг алгадаад «Би ямар хүүтэй байна вэ дээ» гэсэн шиг худалдагч руу нүдээрээ ирмэв.

	— Анисим минь, чи гэртээ байвал их сайн юм санж, чиний толгойноос хөл хүртэл алтдах сан гэж өвгөн хэлэв.

	— Яагаад ч болохгүй, аав минь.

	Лац үнэртсэн усан үзмийн исгэлэн дарснаас тэр хоёр дахин нэг нэг хундага уулаа.

	Өртөөн дээрээс өвгөн буцаж ирэнгүүт бага бэрээ таньсангүй. Нөхрөө хашаанаас гарангуут Липа эрс өөрчлөгдөн баяр хөөртэй болж хуучин муу банзал өмсөн ханцуйгаа мөрөндөө хүртэл шуугаад жингэнэсэн нарийн хоолойгоор дуу дуулан үүдний өрөөний шатыг угааж байлаа. Липа модон том савтай угаадас гаргаж ирээд хүүхэд шиг инээмсэглэн харах нь болжмортой адил ажээ.

	Шатны дэргэдүүр өнгөрч явсан өвгөн ажилчин толгой сэгсрэн:

	— Григорий Петрович минь, бурхан чамд ёстой л нэг бэр, цэвэр эрдэнэ хайрлаж дээ гэж шувуу шиг ганганав.

	Долоодугаар сарын наймны баасан гарагт Казанскийн эх дагинын сүмийн баяраар хийсэн мөргөлд очоод Казанский сууринаас “суга таяг” хэмээх Елизаров, Липа хоёр буцаж явлаа. Тэднээс нэлээд зайтай газар хойноос нь Липагийн ээж Прасковья явна. Тэр эмгэг хуучтай учир амьсгаадан аахилах ажээ. Нар хэвийлээ. Липагийн ярьж явааг Таяг сонсоод гайхаж

	— За тэгээд? гэж лавлахад:

	— Илья Макарыч минь, би жимсний чанамалд их дуртай, өөрийнхөө буланд сууж аваад жимсний чанамалтай цай уудаг юм. Заримдаа Варвара Михайловнатай хамт цай ууна. Тэд нар их сонин юм ярьдаг юм. Тэнд жимсний чанамал их бий. Бүр дөрвөн лааз бий шүү. «Липа минь, нэрэлхэлгүй идэж бай» гэлцдэг юм.

	— Дөрвөн лааз, мөн их ээ!

	— Чинээлэг амьдардаг юм аа. Дандаа цагаан талхтай, үхрийн мах ч их элбэг. Чинээлэг амьдардаг боловч тэнд их аймшигтай байдаг юм, Илья Макарыч минь. Ёстой аймшигтай!

	— Охин минь, юу нь аймшигтай байдаг юм бэ? гэж Таяг асуугаад Прасковья хэр зэрэг хоцорч явааг мэдэх гэж эргэж харав.

	— Хурим хийснээс хойш Анисим Григорьичаас айдаг болсон. Тэд намайг гомдоогоогүй хэр нь тэднийг ойртоод ирэнгүүт бүх бие ясанд хүртэл хүйт оргих юм. Нэг ч шөнө миний нойр хүрсэнгүй, айн чичирч бурханд мөргөж өнгөрүүлнэ. Илья Макарыч минь, одоо би Аксиньягаас айдаг боллоо. Тэр инээмсэглэж зүгээр байх хэр нь бүтэн цагаар цонх руу ширтэх нь хонины хашаа руу харж байгаа юм шиг ууртай ширүүн байдаг юм аа. Бага Хрымнийхэн түүний толгойг эргүүлэн «Танай өвгөн Бутёкинод элс, устай дөчин десятин5 газартай шүү дээ. Аксюша минь чи тоосгоны үйлдвэр босгооч. Бид ч хувь оруулна» гэж хэлдэг юм. Одоо мянган тоосго хорин рубль хүрч байна. Түргэн бүтээмжтэй ажил байгаа юм. Өчигдөр үдийн хоолон дээр Аксинья «Би Бутёкинод тоосгоны үйлдвэр босгомоор байна. Өөрөө худалдаачин болно» гэж хэлээд инээж байна билээ. Харин Григорий Петровичийн царай барайж «Миний амьд байгаа цагт тарамдсаны хэрэггүй, бүгдээрээ нэг дор байя» гэж хэлсэн нь, тэр хэлсэн үг санаанд таараагүй хэрэг. Аксинья нүдээ хялалзуулж шүдээ хавирсан... Боорцог өгсөн ч идээгүй.

	— Үгүй ер! Идээгүй гэнэ ээ! гэж Таяг гайхан дуу алдав.

	Липа үргэлжлүүлэн:

	— Хэзээ унтдагийг нь бурхан минь, бүү мэд. Хагас цаг хэвтэж байснаа босон харайгаад, үүгээр түүгээр явж тариачид гал түймэр тавьчхаагүй байгаа, юм хулгайлчхаагүй байгаа... гэж харна. Түүнтэй байхад аймаар юм. Илья Макарыч! Бага Крыминийнхэн хуримын дараа унтаж амарсан ч юм байхгүй, заргалдахаар хот орцгоосон. Бүх юм л Аксиньягаас болсон гэж хүн амьтан шуугилдах юм. Хоёр нь түүнтэй тоосгоны үйлдвэр байгуулахаар за зүй бололцтол, гурав дахь нь гомдсон юм байв. Үйлдвэр нь хаагдаад сар шахам болж нагац Прохор маань ажилгүй болж хашаагаар холтос түүж явна. Би түүнд, өвөө минь нэрээ хугалж явахынхаа оронд, түр зууртаа газар хагалах ч юм уу, түлээ хөрөөддөг болоосой доо гэж хэлээд байгаа юм. «Үнэн сүсэгтний ажлаас хөндийрчээ. Чадах юм юу ч алга. Липенька минь!...» гэх юм.

	Тэд амарч Прасковьяг хүлээхээр залуу улиас модны дэргэд зогслоо. Елизаров аль хэзээнээс эхлэн хэрэг хөтлөгч болсон хэр нь морь авсангүй, уутанд талх, сонгино хийж аваад хошууны бүх нутгаар явган явдаг байжээ. Тэр гараа хаялан том том алхах учир түүнтэй хамт явахад хэцүү байдаг ажээ.

	Төгөлийн захад газрыг заагласан багана байсныг бөх бат юм уу гэж тэр гараараа барьж үзэв. Прасковья гүйцэн ирлээ. Үргэлж айсан байдалтай байдаг түүний үрчлээтэй царай баяртай байна. Учир нь тэр бүсгүй бусдын нэгэн адил өнөөдөр сүмд очиж яармагаар явах бас лийрийн квас уужээ. Ийм юмыг тэр ховор үзжээ. Тэр бүсгүй амьдралдаа анх удаа өнөөдөр зугаа цэнгэлийг эдэлж байгаа мэт санагдана. Тэр гурав түр амсхийгээд цааш хөдлөв. Нар жаргаж төгөлд туссан түүний гэрэл гэгээ модны голд нэвтэрчээ. Өмнө талд чанга дуу цуурайтав. Уклеевогийн охид бүр түрүүлээд явчихсан боловч мөөг түүхээр төгөл дотор саатжээ.

	— Охид оо! гэж Елизаровын хашхирахад:

	— Суга таяг явж байна. Өвгөн явж байна гэсэн хариу сонсогдож охид инээлдэхэд цуурай түүнийг давтана.

	Төгөл өнгөрмөгц үйлдвэрүүдийн яндангийн үзүүр цухуйж сүмийн орой дээрх загалмай гялалзах нь «цагаалган дээр сүмийн тахилч загасны бүх түрсийг идсэн мөнөөхөн суурин» ажээ. Гүн жалга руу доош буухад л гэртээ хүрэх болжээ. Хөл нүцгэн явж байсан Липа, Прасковья хоёрыг гутлаа өмсөхөөр ногоон дээр суухад хэрэг хөтлөгч бас зэрэгцэн суулаа. Хажуу хаяагаар урссан горхи, бургас мод, цагаан сүм бүхий Уклеево сууриныг дээрээс харахад намуухан сайхан юм шиг авч гар татсанаас бүрэг муухай өнгөөр будсан үйлдвэрийн байшингуудын дээвэр даанч олхиогүй ажээ. Суурины нөгөө талын налууд саяхан хадсан хөх тарианы боодол, бухлууд ширүүн шуурганд шидүүлчихсэн аятай энд тэндгүй овооролдсон овьёос нэгэнт боловсорч гүйцээд одоо наранд гэрэлтэн туяарна. Одоо бол ид хадлангийн үе билээ. Өнөөдөр баярын өдөр, маргааш, бямба гарагт хөх тариа хураан, өвсөө зөөгөөд дараа нь ням гарагт дахиад амарна. Өдөр болгон алсаас азарган бороо орох гэж байгаа юм шиг бүгчим халуун болох бөгөөд тариалангийн газар луу хүн бүр харахдаа талх тариагаа цагт нь хурааж амжих юм сан гэж бодон хэдийгээр баяр баясгалантай байвч сэтгэл тайвангүй байх ажээ.

	— Хадуурчид одоо үнэд орж дээ. Өдөрт дөчин рубль шүү! гэж Прасковья өгүүлнэ.

	Казанскийн яармагаас авгайчууд, саравчтай шинэ малгай өмссөн ажилчид, гуйлгачид, хүүхэд тасралтгүй цувран тоос манаруулан өнгөрөх морин тэрэгний хойноос худалдаагүйд баярласан юм шиг морьд дагаж бас ааш муутай үхрийг эврээс хөтлөн явна. Дахиад л согтуу эрчүүд хөлөө ачин суусан морин тэрэгтэй явж өнгөрнө. Нэгэн эмгэн томдсон малгай, гуталтай жаалыг хөтлөн явна. Хөлөө өвдгөөр нь нугалах аргагүй том гутал, халуун хоёрт ядарсан жаал бүх хүчээрээ тоглоомын бүрээ тасралтгүй үлээн явах бөгөөд доош бууж гудамжны булан тойрон явсан хэр нь бүрээний дуу сонсогдсоор байлаа.

	— Манай үйлдвэрүүд базаахгүй байна аа... Гайтай юм. «Байшинг хөвөөлөхөд хэтэрхий их банз орууллаа» гэж Костюков надад уурласан юм. Тэгэхэд нь «Яагаад их байна гэж? Василий Дамилыч гуай, хэчнээн хэрэгтэй байсан бэ? төчнөөнийг л оруулсан шүү дээ. Би түүнийг будаатай хольж идэх биш» гэж намайг хэлбэл «Чи надад ийм үг яаж зүрхэлж хэлнэ вэ? Тэнэг мануухай минь би чамайг хэрэг хөтлөгч болгосныг битгий мартаарай!» гэж зандрав. «Гайхмаар юм. Хэрэг хөтлөгч болоогүй байхдаа ч адилхан аяга цайтайгаа явсан юм» гэж миний хэлэхэд «Та нар цөм хулгайч улс...» гэнэ. Би дуугүй болж «энэ хорвоод бид хулгайч нар юм бол нөгөө ертөнцөд та нар хулгайч болно доо» гэж дотроо бодлоо. Тэгтэл маргааш нь овоо зөөлөрч «Макарыч минь, миний хэлсэнд битгий гомдоорой. Хэрэв илүү дутуу юм хэлсэн бол хэлээ л биз. Би чинь тэргүүн зэргийн худалдаачин хүн, чамаас дээгүүр хүний хувьд чи дуугүй л байх ёстой» гэж түүнийг хэлэхэд «Та тэргүүн зэргийн худалдаачин би бол модчин хүн. Тэгтэл ариун Иосиф гэгээн модчин байсан шүү дээ. Энэ бол үнэн шударга хэрэг байгаа биз. Василий Данилыч минь, хэрэв та надаас дээгүүр хүн болох гээд байгаа юм бол өршөөж хайрлаарай» гэж би хэлсэн юм. Энэ ярианы дараагаар тэргүүн зэргийн худалдаачин дээгүүр үү? Модчин хүн дээгүүр үү? гэж би бодох болсон юм. Мэдээжийн модчин шүү дээ, хүүхэд минь гэж Елизаров яриад

	— Яг тийм юм, хэн хөдөлмөрлөнө вэ, хэн тэвчээртэй байна вэ тэр нь л дээгүүр болж таарна гэж нэмж хэллээ.

	Нар жаргаж голын дээгүүр, сүмийн хашаагаар үйлдвэрүүдийн дэргэдэх ойн цоорхойд сүү шиг өтгөн цагаан манан татлаа. Харанхуй болох үеэр жалганд гал гэрэл гялалзах нь энэ манан ёроолгүй гүн ангалыг хучсан мэт ажээ. Ядуу зүдүү төрж энэ яваа насандаа өөрсдийн бүрэг номхон сэтгэлээс бусад бүх юмаа өөр бусдад өгч амь зуухад бэлэн Липа, түүний ээж хоёрт энэ агуу их нууцат ертөнцөд, хорвоогийн үй түмэн амьтны дотор хэн нэгнээс нь дээгүүр юм шиг энэхэн хооронд санагдан яг энд энэ жалгын ирмэг дээр суух нь тун тааламжтай байж доош бууж харих ёстойгоо умартан баяр хөөр болон инээж байлаа.

	Тэгээд гэртээ буцаж ирлээ. Хаалганы дэргэд мухлагийн хажуугаар хадланчид сууцгаажээ. Цыбукиныд энэ суурины хүмүүс ер ажилладаггүй, харин өөр газрынхныг хөлсөлдөг болохоор энэ харанхуйд урт урт сахалтай хүмүүс сууж байгаа юм шиг санагдана. Мухлаг хаагдаж үүдэнд нь дүлий хархүү хүүхэдтэй даам тоглож байлаа. Хадланчид дуулдах төдий аяархан дуулах юм уу, бас өчигдрийн ажлын хөлсөө шаардана. Тэднийг маргааш болтол явуулахгүй байлгахын тул хөлсийг төлөөгүй ажээ. Өвгөн Цыбукин урт хормойт цамцаа өмсөлгүй зөвхөн хантаазтай сууж Аксиньягийн хамт үүдний довжооны дэргэдэх хусны дор цайлна. Ширээн дээр дэн асаажээ.

	— Өвгөн гуай, хагас хөлсийг ч атугай өгөөч дээ гэж хаалганы цаанаас хадланчид дооглонгуй маягтай өгүүлэхэд инээх сонсогдон дахиад цайгаа ууна. Суга таяг тэнд сууж цайлж эхлэхдээ,

	— Бид яармаг очиж хүүхдүүд тэнгэрийн авралаар тун ч сайхан зугааллаа. Харин нэг эвгүй явдал боллоо. Төмрийн дархан Саша тамхи худалдан авахдаа худалдаачинд тавин мөнгө өгсөн нь хуурамч зоос байжээ гэж Таяг хэлэхдээ шивнэх санаатай эргэж харсан авч сөөнгөтсөн паргиа дуугаар хэлсэн болохоор эргэн тойронд бүгд сонсжээ. Өвгөн үргэлжлүүлэн:

	— Тавьтын зоос хуурамч байжээ. Тэгээд үүнийг анд Анисим Цыбукин хуримаараа өгсөн юм гэж байна... Зангийг дуудаад түүнийг аваад явчихсан... Петрович минь, үүнээс эсэн бусын юм болж элдэв өнгийн яриа битгий гараасай гэв. Хаалганы цаанаас:

	— Өвгөн гуай! Өвгөн гуай! гэсэн дооглонгуй дуу сонсогдоно.

	Хэсэг чимээгүй байсны дараа Таягийн нойр хүрч босохдоо

	— Хүүхэд минь, чихэртэй цайгаар зочилсонд баярлалаа. Унтах цаг ч болчхож. Би ч доройтжээ. Хэдэн мөч маань ч хариугүй болж гүйцэж дээ хөөрхий гэж бувтнан өгүүлээд гарахдаа бас, — Ясан гэртээ очиж ясаа амраах болжээ! гэж нэмж хэлэн шүүрс алдав.

	 Өвгөн Цыбукин цайгаа ууж дуусаагүй боловч бүр гудамжинд гараад явчихсан Таягийн алхаа гишгээг сонсож байгаа юм шиг бодол болон сууж байхад түүний бодлыг таасан юм шиг Аксинья:

	— Төмөрчин Сашка худал хэлсэн байлгүй гэж өгүүлэв.

	 Өвгөн гэртээ орж байзнаснаа боодолтой мөнгө авчран задлахад цоо шинэ рублиүд гялтганан гялалзаж байв. Өвгөн нэгийг авч шүдээрээ шалгаад тосгуур дээр шидэв. Дахиад нэгийг хаяж юу ч ойлгохгүй байгаа юм шиг Аксинья руу харан:

	 — Үнэндээ энэ рубль хуурамч байна. Эдгээрийг Анисим бэлэг болгон авчирсан шүү дээ. Охин минь, эдгээрийг аваачаад худагт хаячих. Энэ тухай үг ч цухуйлгаж болохгүй шүү. Эсэн бусын юм л бүү болоосой. Халуун тогоогоо хурааж гэрлээ унтраа гэж шивнэн боодолтойгоо бэрдээ өгчээ.

	Саравчинд сууж байсан Липа, Прасковья хоёр удаа дараалан гэрэл унтарч байхыг харлаа. Зөвхөн дээд давхрын Варварагийн өрөөнд цэнхэр, улаан гэрэл гялалзан тухтай тайван байдлыг илтгэнэ. Охин нь баян хүнтэй суулаа гэдэгт Прасковья итгэж огт чадахгүй байсан, өөрөө ирээд зөвхөн үүдний өрөөнд айн хоргодож буруутай юм шиг инээж байхад чихэртэй цай авчирч өгсөн билээ. Липа ч гэсэн энэ бүхэнтэй эвлэрч чадахгүй байгаад нөхрийгөө явсны дараа, орон дээрээ биш, харин гал зууханд ч юм уу, саравчинд аль тохиолдсон газар унтаж өдөр бүр шал, юм хум угаах болжээ. Түүнд мөнөөхөн аар саар ажлаа хийж байгаа юм шиг санагдана. Өнөөдөр тэд мөргөлөөс буцаж ирээд гал зууханд тогоочийн хамт цай уусны дараа саравчинд очиж чарга, хана хоёрын завсраар хэвтжээ. Тэнд харанхуй, бас морины хомын үнэр ханхална. Байшингийн хавийн гэрэл унтраад дүлий хархүү мухлагаа хаан хадланчид хашаа дотор унтахаар хэвтэж буй нь сонсогдоно. Бүр алсад бага Хрымнийхний тэнд баян хуураар хөгжимдөнө... Прасковья, Липа хоёр зүүрмэглэж эхлэв.

	Хэн нэгэн хүний хөлийн чимээ тэр хоёрыг сэрээхэд саран гийгүүлж байв. Саравчны үүдэнд хөнжил дэвсгэр бариад Аксинья зогсож байв.

	— Энд сэрүүхэн байгаа биз дээ гэж тэр хэлээд орж ирэн бараг босгоны дэргэд хэвтэхэд сар түүнийг бүрэн гийгүүлж байв.

	Аксинья халууцан бараг хамаг хучлагаа тийчилж хаяад хүндээр амьсгалан хэвтэхийг ажвал сарны энэ ид шидийн гэрэлд хэчнээн гоо, бардам төгөлдөр амьтан болохыг үзэж болох ажээ. Хэдэн хормын дараа дахиад хэн нэгэн хүний алхаа сонсогдсон нь өвгөн дотуур цагаан хувцастайгаа үүдэн дээр зогсож байв. Тэр бээр:

	— Аксинья, чи энд байгаа юм уу? гэж асуухад:

	— Тэгээд яагаа вэ гэж бэр нь уурсангуй дуугарчээ.

	— Мөнгийг худагт хаяарай гэж саяхан би чамд хэлсэн шүү дээ. Хаясан уу?

	— Мөн дөө. Эд хөрөнгөө усанд хаяна гэнэ шүү! Би хадланчдад өгчихсөн...

	— Ээ, бурхан минь! Чи чинь яасан томоогүй амьтан бэ... бурхан минь! гэж өвгөн гайхах айхын хооронд хэлээд гараа савчиж орхиод явахдаа ямар нэгэн юм амандаа үглэсээр байв. Дараа нь Аксинья өндийн сууж сэтгэл түгшин хүндээр амьсгаа авч байснаа хөнжил дэвсгэрээ аваад гарчээ.

	— Ээж минь, та яах гэж намайг нааш нь өгөв дөө! гэж Липа өгүүлбэл:

	— Охин минь, хүнтэй суух хэрэгтэй шүү дээ. Энэ бол биднээс огт шалтгаалахгүй.

	Тайтгаршгүй харуусалд тэр хоёр юу юугүй нэрвэгдэх гэж байгаа юм шиг болжээ. Гэвч одод гялалзсан алсын тэнгэрийн цэнхэр мандлаас Уклеево сууринд юу болж байгааг хэн нэгэн хүн харж харуулдаж байгаа юм шиг тэдэнд санагдана. Гэхдээ гай гамшиг хэчнээн их байвч өнөө шөнө намуухан дөлгөөн байгаа төдийгүй бурхны энэ ертөнцөд мөн л ийм намуухан дөлгөөн үнэн бий, байх ч болно. Сарны гэрэл харанхуй шөнөтэй нэгдэн нийлдэг шиг ертөнц дээрх юм бүхэн үнэнтэй нийлэн нэгдэхийг хүлээж байна.

	Тэр хоёр нэлээд тайвшраад бие биедээ наалдан нам унтжээ.

	Анисимын хуурамч зоос хийж борлуулсан хэргээр шоронд орсон нь аль хэзээнээс хойш ил тодорхой болжээ. Өдөр сар ээлжлэн өнгөрсөөр хагас жил болж урт өвлийг нэгэнт давж хаврын сартай золгосон хэр нь Анисим шоронд суусаар байсанд гэр орныхон, суурины хүмүүс нэгэнт дасжээ. Зөвхөн хэн нэгэн хүн тэдний байшингийн юм уу, мухлагийн дэргэдүүр шөнө өнгөрч явахдаа, бас оршуулгын газар цугларахдаа л Анисим шоронд ороод шүүн таслахыг хүлээж байгаа гэдгийг яагаад ч юм бэ дурсан санадаг байжээ.

	Тэдний хашаа байшинг бараан сүүдэр нөмрөн авсан юм шиг болжээ. Байшин харлан барайж дээвэр зэвд идэгдэн, төмрөөр бүрсэн мухлагийн ногоон будагтай хүнд хаалга жайжийж дүлий хархүүгийн хэлдгээр «ямбийж» орхижээ. Өвгөн Цыбукин ч өөрөө лойж доройтжээ. Тэр үс сахлаа хусахаа байгаад удсан болохоор бүр ургаж гүйцээд морин тэргэндээ ухасхийн шаламгайлан сууж чадахаа байснаар барахгүй гуйланчдыг хараад «Бурхан ивээг!» гэж хашхирдгаа ч больжээ. Түүний тамир тэнхээгүй болсон нь юм бүхэнд мэдэгдэнэ. Хүмүүс түүнээс бараг айхгүй болж, занги урьдын адилаар хахууль авсан хэвээрээ боловч мухлагаас зөрчил илрүүлэх болжээ. Дарсны зүйлийг нууцгайгаар наймаалсан хэргээр шүүн таслах гэж өвгөнийг хот руу гурван удаа дуудсан боловч гэрчийн этгээдүүд бүрдэж өгөхгүй байсаар уул хэргийг хойшлуулсан нь өвгөнийг тарчилгаж байлаа.

	Өвгөн хүү рүүгээ байн байн очиж зарим хүнийг хахуулдах, заримд нь өргөл барьц барих юм уу, хийморийн хиураа хаа нэгэн газар залах ажил хийсээр байлаа. Анисимын хоригдож байгаа шоронгийн хуягт өвгөн паалан дээр нь «Сэтгэл санаа өөрийн хэр хэмжээтэй» гэсэн бичиг бүхий аяганы мөнгөн суурь, урт халбагатай өгчээ.

	— Түүний төлөө хэн хөөцөлдөх билээ дээ. Ноёдоос гуйж хамгийн том даргад өргөдөл бичвэл түүнийг суллахгүй болов уу. Хүнийг юунд тэгж зовооно вэ гэж Варвара үглэнэ.

	Варварагийн сэтгэл зовж байгаа ч гэсэн улам таргалан царай орж урьдынх шигээ өрөөндөө дэнлүү гэрэлтүүлж гэр орноо цэвэр цэмцгэр байлгахын төлөө чармайж зочдыг жимсний чанамал, алимын чихрээр дайлсан хэвээр ажээ. Дүлий хархүү, Аксинья хоёр мухлагт наймаа хийнэ. Шинэ ажил ундарч Бутёкинод тоосгоны үйлдвэр байгуулах болсноор Аксинья өдөр болгон шахам морин тэргээр тийшээ явдаг болжээ. Тэр бээр бүх ажлыг өөрөө эрхэлж таньдаг хүнтэй уулзахдаа шинэхэн ургасан хөх буудай дотроос цогнойх могойн адил урт хүзүүгээ сунган гэнэн бөгөөд битүүлэг маягаар инээнэ. Липа хаврын мацаг барихын өмнөхөн гарсан хүүтэйгээ үргэлж тоглон сууна. Тэр бол мяраа муутай өрөвдмөөр бяцхан хүүхэд бөгөөд гайхалтай нь уйлж ийш тийш харна. Түүнийг хүн гэж тооцон Никифор нэг өгчээ. Түүнийг өлгий дотроо хэвтэж байхад Липа үүд рүү холдон явж:

	— Никифор Анисимыч гуай, та сайн байна уу? гэж бөхийн хэлээд дэргэд нь гүйн очиж ухаан жолоогүй үнсэнэ. Тэгснээ дахиад үүд рүү холдон явж:

	— Никифор Анисимыч гуай, та сайн байна уу? гэж бөхийн хэлнэ. Жаал хүү нүцгэн улаан хөлөө гозгонуулан байж модчин Елизаров шиг уйлах инээх хоёрыг хослуулна.

	Шүүн таслах өдрийг арайхийж товлов. Өвгөн тав хоногийн өмнө явжээ. Гэрчээр дуудагдсан эрчүүдийг сууринаас аваад явлаа гэсэн яриа гарч мөн дуудагдсан өвгөн ажилчин ч явжээ.

	Шүүн таслах хурал баасан гарагт болох ёстой байсан боловч ням гараг өнгөрөөд байхад өвгөн буцаж ирээгүй, ямар ч мэдээ сураггүй байлаа. Мягмар гарагийн орой Варвара нээлттэй цонхны дэргэд өвгөнийг ирж байна уу хэмээн чимээ чагнан сууж байв. Хажуугийн өрөөнд Липа хүүтэйгээ тоглон түүнийг гар дээрээ шидэн баяр хөөр болж:

	— Чи бүр том болно. Эр хүн болоод хоёулаа тааралдсан ажил хийхээр явна. Тааралдсан ажилд шүү гэж хэлэхэд Варвара гомдон:

	— Юуны нь тааралдсан ажил гэж, тэнэг юм ярих юм. Наадах чинь худалдаачин болно гэж хэлнэ.

	Липа аяархан дуулж сууснаа саяын яриаг мартан дахиад:

	— Том болохоор чинь хоёулаа тааралдсан ажилд явна гэж хэлбэл:

	— За, за, дахиад л нөгөөхөө дөө гэж хэлэх сонсогдоно. Липа Никифороо тэвэрч үүдэн дээр зогсоод:

	— Ээж минь, би яагаад үүнд ийм хайртай байдаг юм бэ? Яагаад үүнийгээ ингэж их өрөвдөнө вэ? гэж чичирхийлсэн дуугаар асуухдаа нүдэнд нь нулимс гүйлгэнэнэ. Тэгээд бас:

	— Энэ ямар хүн болох вэ? Бүр өд шиг хөнгөн, бяцхан энэ хүүхдийг би яг л хүн ёсоор хайрлах юм. Энэ чинь юу ч хэлж чадахгүй боловч юу хүсэж байгааг би нүдний харцаар нь ойлгодог юм гэж хэлнэ.

	 Өртөөн дээр ирж байгаа оройн галт тэрэгний дууг Варвара сонсоод өвгөн ирээ болов уу? гэж бодмогц Липагийн юун тухай ярьж байгааг сонссон ч үгүй, ойлгосон ч үгүй, цаг хэрхэн өнгөрч байгааг ч ухаарсангүй, зөвхөн чичирч байсан нь айснаас биш сониуч зангаас болжээ. Эрчүүд дүүрэн суусан морин тэрэг нижигнэн давхиж өнгөрөхийг Варвара харав. Энэ бол гэрч нар өртөөнөөс буцаж ирж буй хэрэг ажээ. Мухлагийн хажуугаар тэрэг давхин өнгөрөхөд өвгөн ажилчин түүнээс үсрэн бууж хашаанд орж ирэхэд түүнтэй мэндлэн ямар нэгэн юм түүнээс асууж буй сонсогдоно.

	— Эрх, хөрөнгөний нь асуудлыг шийдээд, Сибирьд цөллөгийн ажил зургаан жил хийх болсон гэж өвгөн өндөр дуугаар өгүүлэв.

	Аксинья мухлагаас арын хаалгаар гарч очжээ. Тэр дэнлүү рүү саяхан керосин тос цутгаж байсан болохоор нэг гартаа лонх, нөгөө гартаа цорго бариад амандаа мөнгөн зоос зуусан байжээ.

	— Аав хаана байна? гэж түүнийг асуухад:

	— Өртөөн дээр байна. Харанхуй болохоор ирнэ гэж байна билээ хэмээн өвгөн ажилчин хариулав.

	Анисим цөллөгийн ажил хийхээр шийтгүүлсэн нь хашаа хороогоор тодорхой болоход ёсыг бодож, тогооч авгай гал зуухандаа нас барсан хүний хойноос уйлдаг шиг уйлан хайлж:

	— Анисим Григорьич минь, хонгор минь, биднийг хэндээ үлдээгээд явах нь энэ вэ... гэж орилбол цочсон ноход хуцаж эхлэв. Варвара цонх руу гүйн очиж тогооч бүсгүйд хандан байдаг чадлаараа:

	— Степанида, чи болиоч, бурхны авралаар бусдыг битгий уруу тат гэж хашхирав.

	Халуун тогоо галлахаа ч мартаж, баахан үймээн бужигнаан болж байхад юу болж байгааг ойлгож чадахгүй байгаа Липа хүүхдээ тэврэн гүйнэ.

	Өртөөн дээрээс өвгөнийг ирэхэд түүнээс юу ч асууж шалгаасангүй. Өвгөн бүгдтэй мэндлээд дув дуугүй бүх өрөөгөөр явлаа. Тэр оройн хоолоо ч идсэнгүй. Тэгээд Варваратай хоёулхнаа үлдвэл:

	— Хэн ч хөөцөлдсөнгүй. Ноёдоос гуйя гэж хэлсээр байтал тоохгүй байсан. Хахууль өгсөн бол ч... гэж Варварагийн хэлэхэд өвгөн гараа савчаад:

	— Би хөөцөлдсөөн. Анисимыг яллаж байгаа ноёнд хамгаалж өгөөч гэж гуйхад «Яая гэхэв, одоо өнгөрсөн» гэсэн. Анисим өөрөө ч хожимдсон гэж байсаан. Тэгэвч шүүхийн хурлаас гараад нэг өмгөөлөгчид юм өгч гуйсан... Дахиад долоо хоносны дараа би тийшээ явна, бурхны тааллыг сонсъё гэж хэлээд бүх өрөөгөөр дув дуугүй явсны дараа Варварагийн дэргэд ирж:

	— Бие барагтай байна,толгой манараад санаа бодол хямарч байна гэж өгүүлэн үүдээ хаагаад Липад дуулдахааргүй аяархнаар

	— Би одоо мөнгөөр маруухан боллоо. Хуримын өмнөхөн Анисим цоо шинэхэн рубль, тавьтын зоос авчирч байсныг санаж байгаа биз. Тэгэхэд би нэг боодлыг нуучхаад бусдыг нь өөрийнхтэй хольчихсон юм... Урьд миний өвөг эцэг Дмитрий Филатыч сэрүүн тунгалаг байхдаа, бурхан өршөөг, эд бараа олох гэж Москва руу ч, Крым рүү ч яваад өгдөг байсан юм. Түүнийг эд бараанд явсан хойгуур авгай нь бусадтай завхайрдаг байж л дээ. Өвөө зургаан хүүхэдтэй байлаа. Тэгээд өвөө маань согтоод ирэхээрээ инээж байгаад «Хүүхдийн аль нь минийх, аль нь хүнийх болохыг ялгахаа байлаа» гэдэг сэн. Түүн шиг мөнгөнийхөө аль нь жинхэнэ, аль нь хуурамч болохыг би ялгахаа байлаа. Цөм л хуурамч болох юм шиг санагдаад байна гэж ярилаа.

	Ээ бурхан минь!

	Өртөөн дээр билет авах гээд гурван рубль гаргаж өгөхдөө энэ чинь хуурамч байх гэж бодох юм. Надад их хэцүү байна. Миний бие барагтай байгаа хэрэг.

	— Бид чинь бурхны зааснаар явдаг биш үү. Петрович минь, энэ тухай бодох л хэрэгтэй... Гэнэт ямар нэгэн юм болж магадгүй шүү дээ. Чиний нас ахисан, насан өөд болоход чинь ач хүүг хүн доромжлохооргүй байх хэрэгтэй. Никифорыг доромжилно доо, доромжилно! Хөөрхий эцэг нь алга, эх нь хүүхдээрээ дэндүү гэнэн... Ядахдаа чи тэр хүүхдэд газар ч болов өмчилж өгүүштэй юм. Бутёкиног ч өгсөн болно биз дээ. Петрович минь. Бодож үзээрэй. Сайхан ч хүүхэд, өрөвдмөөр байна. Ер нь маргааш яваад түүнийг албан ёсны болгочих. Юу хүлээсэн юм бэ? гэж Варвара өвгөнийг ятгалаа.

	— Би ач хүүгээ мартчихаж, очиж үнсье. Тэр хүүг зүгээр хүүхэд гэж чи хэлэв үү? За яах вэ, торниж л байг. Бурхан өршөөг! гэж Цыбукин хэлээд үүдээ онгойлгон хуруугаар дохин Липаг дуудвал Липа хүүгээ тэвэрсээр хүрч ирэв.

	— Липа минь, юу хэрэгтэй байна вэ, шууд хэлж бай. Хүссэн бүхнээ идэж ууж бай. Эрүүл саруул байвал харамлах юм алга гэж өвгөн хэлээд хүүг загалмайлан, — Ач хүүг минь сайн харж тэтгэж бай. Хүү байхгүй ч ач хүү байна гэж хэлжээ.

	Өвгөний хацар дээгүүр нулимс урсан бүгшиж уйлсаар холдлоо. Хэдэн хормын дараа тэр унтахаар хэвтэж нойргүй долоо хоносны дараа бөх бат унтжээ.

	 

	 

	VII

	 

	Өвгөн хот руу түр яваад иржээ. Аксиньягийн тоосго шатааж байгаа Бутёкиног ач хүү Никифортоо өв болгон өгч байгаагаа албан ёсоор батлуулах гэж бичиг баримт албан ёсоор баталдаг газар луу өвгөнийг явсан гэж хэн нэгэн хүн Аксиньяд хэлжээ. Үүдний довжооны дэргэдэх хусны дор өвгөн, Варвара хоёрыг өглөөгүүр цай ууж суухад энэ мэдээг түүнд дамжуулсан байжээ. Аксинья мухлагийн гудамж, хашаа руу харсан хаалгануудыг цоожилж орхиод өөртөө хадгалж явсан бүх түлхүүрийг өвгөний хөлд шидэж:

	— Би танайд дахиад ажиллаж чадахгүй. Би танай бэр чинь биш, зарц чинь болж байх шив. «Цыбукиных ямар зарцтай болсон гэж санана» хэмээн хүмүүс шоолон шуугилдаж байна. Би танайд хөлсөөр ажиллаж байгаа биш шүү! Би гуйлгачин юм уу, ямар нэгэн нэр нүүргүй хүн биш, эцэг эхтэй хүн шүү гэж өндөр дуугаар хашхиран хэлээд эхэр татан уйлав.

	Тэр бээр нулимсаа арчсангүй, уур хилэнгээс болж хялайсан, нулимстай зэвүүн нүдээр өвгөнийг ширтэнэ.

	Байдаг тэнхээгээрээ бархирсан учраас түүний нүүр царай, хүзүү нь час улайжээ. Аксинья үргэлжлүүлэн:

	— Би дахиад зарцлагдаж чадахгүй, талхлуулж гүйцлээ! Ажил гэж мухлагт өдөржин суугаад шөнө болохоор архинд нааш цааш гүйж байхад намайг гаргуунд гаргаад, хоригдлын чөтгөр тэвэрсэн хүүхэнд газраа өгдөг байна шүү! Тэгээд тэр хүүхэн чинь энд эзэн сууж би түүний зарц болох хэрэг үү? Бүх юмаа тэр хоригдлынхоо хүүхэнд өгөөрэй. Тэр чинь хахаж үхэг. Би гэртээ харина. Гайтай ороолонгууд минь, өөр бас нэг тэнэг хүүхэн олж аваарай! гэв.

	Энэ яваа насандаа хэнийг ч харааж зүхээгүй, хүүхдээ ч залхааж зандардаггүй өвгөн өөрийн өрх гэрийнхнээс хэн нэг нь түүнд бүдүүлэг үг хэлэх юм уу, бүдүүлэг догшин зан гаргах юм гэж хэзээ ч бодож яваагүй болохоор энэ удаа учиргүй их айж гэртээ гүйж ороод шүүгээний ард нуугджээ. Варвара ч гэсэн суудлаасаа босож чадахааргүй сандран тэвдэж зөвхөн зөгийнөөс өөрийгөө хамгаалж байгаа аятай хоёр гараа сарвагануулж айхдаа

	— Бурхан минь, юу болох нь энэ вэ? Тэр яагаад ингэж хашхирнам бэ? Хүн амьтан сонсоно доо. Аяар гэм, аяар... гэж үглэнэ.

	— Ялтангийн хүүхэнд Бутёкиног өгсөн юм чинь, бусад юмаа бүгдийг түүндээ өг, танайхаас би юу ч авахгүй. Бүгдээрээ үхэж тонилоосой! Та нар бүгд нэг тэрэгний дугуйнууд. Би та нарыг харж ханалаа, одоо боллоо. Ирсэн очсон хүн бүрийг хүүхэд, хөгшингүй тоносон дээрэмчид! Архийг зөвшөөрөлгүй хэн наймаалж байв? Хэн хуурамч мөнгө хийв? Хуурамч мөнгөөр авдраа дүүргэж авсан та нарт одоо би хэрэггүй болсон гэнэ шүү! хэмээн Аксинья агсарч хашхирсаар байв.

	Цэлийтэл онгойлгож орхисон хаалганы дэргэдүүр хүн амьтан цугларч хашаа руу харцгаана.

	— Хүн амьтан харж л байг! Би та нарын шившгийг тарина даа! Миний дэргэд та нар шившгээ дэлгүүлнэ дээ. Миний хөлд та нар мөргөх вий гэж Аксинья бархираад:

	— Степан, чи хаана байна гэж дүлий нөхрөө дуудаж:

	— Гэрт ороод орхиё, тэгээд миний аав ээж хоёр луу очъё, шоронгийн хүний авгайтай хамт байж чадахгүй, түргэл! гэв.

	Хашаа дотор татсан хэцэд тээсэн дотуур хувцас дотроос Аксинья нойтноороо байгаа өөрийн банзал, цамцыг шүүрэн авч дүлий нөхөртөө бариулж орхиод улангасан уурласандаа хашаа дундуур гүйж хэцэд дэлгээстэй байсан юмыг бүгдийг хуу татан авч газарт хаяад дээр нь дэвсэлнэ.

	— Бурхан минь түүнийг тогтоож үзээч! Юу болох нь энэ вэ? Түүнд Бутёкиног өгчих, бурхан багшийн төлөө өгчих, өгчих! гэж Варвара орилно. Хаалганы дэргэдүүр хүмүүс:

	— Энэ авгай хараач, шунал нь шулам болчихжээ гэлцэнэ.

	Юм угааж байсан гал зуух руу Аксинья гүйж оров. Тогооч авгай угаасан цагаан хэрэглэлийг голын усанд базахаар явсан болохоор тэнд ганц Липа юм угааж байлаа. Зуухны дэргэдэх тэвш, тогоо хоёроос уур савсан гал зуухны өрөөнд манан татан бүгчим халуун болжээ. Шалан дээр хараахан угаагаагүй баахан цагаан хэрэглэлийн дэргэдэх вандан дээр Никифор улаан хөлөө гозолзуулан тарвалзаж байсан нь хэрэв уналаа ч гэсэн гэмтэхээргүй ажээ. Яг Аксиньяг орж ирэхэд овоолоотой байсан цагаан хэрэглэл дотроос түүний цамцыг Липа авч тэвшинд хийгээд ширээн дээр байсан буцалгасан устай шанагыг авахаар завдаж байжээ...

	Аксинья түүн рүү үзэн ядах хорслоор харж тэвшнээс цамцаа шүүрэн гаргаж:

	— Өгөөд орхи, миний хувцсанд чи гар хүргэх ёсгүй. Чи чинь хоригдлын эхнэр болохоор хаана байх ёстойгоо мэдэх хэрэгтэй гэж агсрахад Липа түүн рүү сандран хараад юу ч ойлгосонгүй. Гэвч Аксинья хүүхдийг яаж харж байгааг гэнэт ажингуут бүхнийг ойлгон үхсэн юм шиг боллоо...

	Аксинья:

	— Миний газрыг авсан чи май үүнийг! гэж хэлэнгүүт буцалгасан устай шанагыг шүүрэн авч Никифор луу цацаж орхив.

	Үүний дараа Уклеевод хэзээ ч сонсогдож байгаагүй тийм аймшигт дуу хадав. Липа шиг өчүүхэн дорой амьтан ингэж хашхирч чадна гэж хэн ч итгэмгүй байжээ. Хашаа дотор гэнэт чив чимээгүй болов. Аксинья урьдынх шигээ гэнэн маягаар инээмсэглэн байшин руу орлоо... Дүлий хархүү тэвэр дүүрэн цагаан хэрэглэл барьж хашаа дотуур явж тэдгээрийг яаралгүй, чимээгүйхэн тээж эхлэв. Тогооч авгай гол дээрээс буцаж ирэхээс өмнө хэн ч гал зуух руу орж зүрхэлсэнгүй.

	 

	 

	VIII

	 

	Никифорыг районы эмнэлэгт аваачсан боловч орой болоход нас баржээ. Өөрийн хойноос хүн ирэхийг Липа хүлээлгүй, нас барсан хүүгээ хөнжилд ороон тэвэрч гэр лүүгээ явав.

	Шинэхэн барьсан том цонхтой эмнэлгийн байшин толгойн орой дээр байрлажээ. Жаргах нарны туяанд байшин тэр чигээрээ туяарах нь дотроосоо шатаж байгаа юм шиг ажээ. Бэлд нь суурин байдаг юм. Липа замаар доош бууж сууринд арай хүрэлгүй нэгэн бяцхан цөөрмийн дэргэд суулаа. Нэгэн эмэгтэй хүн морь услахаар хөтлөн ирсэн боловч морь ус уусангүй. Тэр бүсгүй учрыг үл ойлгон

	— Чамд өөр юу хэрэгтэй юм бэ? гэж үглэнэ.

	Улаан цамцтай хүүхэд усны захад суугаад эцгийнхээ гутлыг угаана. Сууринд ч, толгой дээр ч хүн амьтан эс үзэгдэнэ. Липа морь руу хараад:

	— Уусангүй... гэж хэлэв.

	Мөнөөхөн эмэгтэй, гутал барьсан хүүхдийн хамт явснаас хойш хэн ч үзэгдсэнгүй. Наран алтлаг, улаан хүрэн хилэнгийн өнгөөр далд орон жаргаж хөхөлбөр ягаан, улаан өнгөтэй, урт урт үүлэн цувуу тэнгэрийн энгээр хөндөлсөж жаргах нарыг харуулдан үлдэв. Хаана ч юм бэ алс холд бух шувуу яг л гунигт битүү саравчинд хашигдсан үхрийн дуугаар дуугарна. Нууцлаг энэ шувууны дууг хавар болгон сонсох авч чухам ямар шувуу, хаана амьдардгийг хэн ч үл мэднэ. Эмнэлгийн тэнд, цөөрмийн бутан дотор, эргэн тойрон талд алтан гургалдай жиргэнэ. Хэн нэгэн хүний насыг тоолон хөхөө шувуу донгодсоноо тоогоо алдаж дахин донгодож эхэлнэ. Цөөрөм дотор мэлхий ууртайгаар шуугилдан ямар нэгэн юм хэлэх шиг гуаглана. Ямар шуугиан дэгдэж байна гээч! Чухам л хаврын энэ үдэш хэнийг ч гэсэн, уурт мэлхийг хүртэл үл унтуулахын тулд эдгээр бүх амьтад дуугаран шуугилдаж байгаа юм шиг санагдана. Чухамдаа тэд хором бүрийг ашиглан цэнгэлдэж байгаа хэрэг ээ. Учир нь амьдрал ганц удаа тохиолддог билээ.

	Тэнгэрт тал мөнгөн сар мэлтийн гэрэлтэж өдий төдий од түгжээ. Цөөрмийн дэргэд Липа хэчнээн удаан сууснаа ч мэдсэнгүй, харин түүнийг босоод явахад сууринд ганц ч гэрэл гэгээ харагдахгүй, бүгд унтсан байжээ. Гэр хүртэл арван хоёр мод газар үлдсэн боловч түүний тамир тэнхээ тасарч яаж явахыгаа ч төсөөлөхгүй байлаа. Сар нэг урьдаас, нэг баруун талаас нь гийж мөнөөхөн хөхөө шувуу төөрч магадгүй гэж дооглож байгаа юм шиг сөөнгө хоолойгоор донгодсоор байв. Липа гүйх шахам явж байгаад толгойны алчуураа гээчихлээ... Липа тэнгэр өөд харж хүүгийн сүнс түүнийг дагаж явна уу, эсвэл тэртээ дээр оддын тэнд гарч эхийнхээ тухай бодохоо байчхав уу гэж бодсоор явлаа. Өөрөө дуулж чадахгүй байхад эдгээр дуу шуугианы дунд, өөрөө баярлаж чадахгүй байхад сар тэнгэрээс ширтэж байхад баяр хөөрийн зогсолтгүй дуу чимээн дунд шөнийн цагаар хээр хөдөө явахад даанч ганцаардмал ажээ. Өвөл зуныг мэдэхгүй, хүний энх тунх, үхсэн хоёрыг ялгадаггүй сар ч ганцаардмал ажээ. Сэтгэлийн уй гашуутай үед дэргэдээ хүнгүй байхад үнэхээр хэцүү байдаг ажээ. Түүний дэргэд эх Прасковья ч юм уу, Суга таяг, эсвэл тогооч авгай, адаглаад ямар нэгэн эрэгтэй хүн байсан болоосой! Бух шувуу

	— Бу-у, бу-у дуугарна. Гэнэт:

	— Вавила, морио хөллө! гэх хүний дуу тод сонсогдлоо.

	Түүний өмнөхөн талд яг зам дээр задгай гал улалзаж дөл нь бараг унтран зөвхөн улаан цог гэрэлтэж байв. Морь өвс зулгааж байгаа нь сонсогдоно. Харанхуйд торх ачсан, шуудайтай юм ачсан хоёр тэрэг, тэргэнд хөллөхөөр морь хөтөлж яваа нэг хүн, задгай галын дэргэд, гараа хойш нь болгоод хөдөлгөөнгүй зогсож буй ийм хоёр хүн үзэгдэв. Тэрэгний хажууд нохой архирах аядна. Морь хөтөлж явсан хүн зогсонгуут:

	— Замаар хүн ирж явна уу даа? гэхэд:

	— Шарик аа, чимээгүй байгаарай гэж нөгөө нь нохойд хэлэх дууг сонсвол өвгөн хүн ажээ. Липа зогсонгуут:

	— Бурхны аврал! гэв. Өвгөн түүн рүү ойртон ирж:

	— Сайн уу? гэж яаралгүй асуув.

	— Өвөө минь, нохой зуухгүй биз?

	— Зүгээр зүгээр, яв, яах ч үгүй.

	— Би эмнэлэг дээр байсан юм. Тэнд хүү минь нас бараад, тэгээд би авч явна гэж Липа өгүүлэв.

	Ийм үг сонссон өвгөн эвгүйрхэж жаахан холдсоноо:

	— Яая гэхэв дээ, хонгор минь. Бурхны л зарлиг юм даа гэснээ хамт яваа хүн рүүгээ эргэж:

	— Мунгинаад л байна уу, түргэлж үзээч гэв.

	— Хомын хөлбөрөг олдохгүй байна гэж залуу хэллээ.

	— Вавила, чамайг яая даа гэж өвгөн хэлээд цог авч үлээхэд түүний нүд хамар харагдав. Хөлбөрөг олдоход өвгөн цогоо барьсаар Липад ойртон, бүсгүйг харсан харцанд харуусал, бас эелдэг өрөвчхөн сэтгэл илэрнэ.

	— Чи чинь эх хүн, эх хүн бүр үр хүүхдээ өрөвддөг юм гэж хэлээд шүүрс алдан толгой сэгсрэв.

	Вавила гал руу ямар нэгэн юм чулуудаад дэвслэхэд харанхуй болж харагдаж байсан бүх юм алга болоод эзгүй хээр тал, одод түгсэн тэнгэр, бие биеийнхээ унтахад саад болж байгаа шувуудын хашхираан шуугиан л үлдэв. Яг задгай гал асаж байсан тэр газар тарианы түнжүүр хашхичих шиг болов. 

	Төдий удалгүй тэрэг, өвгөн, өндөр залуу Вавила харагдаж эхлэв. Зам руу орж яваа тэрэг чахарна. 

	— Та нар хутагт улс уу? гэж Липа өвгөнөөс асуув.

	— Үгүй, бид Фирсановоос яваа улс.

	— Таныг саяхан над руу харахад миний сэтгэл зүрх тайвширсан юм. Залуу чинь ч бас даруухан. Тэгээд би таныг хутагт гэгээн байх гэж бодсон юм.

	— Чи хол явах уу?

	— Уклеево руу.

	— Тэргэн дээр суу, Кузьминкид хүргэж өгье. Чи шууд явна биз, бид зүүн тийшээ явна.

	Вавила торх ачсан тэргэнд, өвгөн, Липа хоёр нөгөө тэргэнд сууж Вавила түрүүлж алхуулав.

	— Миний хүү өдөржин тарчиллаа. Бяцхан нүдээрээ харж ямар нэгэн юм хэлэх гэж байгаа юм шиг атлаа хэлж чадахгүй юм. Бурхан тэнгэр минь, бурхан тэнгэр минь! Уй гашуудлаас болоод би шалан дээр уначих юм. Орны дэргэд зогсож байгаад л уначихна шүү. Жаалхан хүүхэд амь тавихаасаа өмнө яагаад тэгж тарчилдгийн учрыг өвөө минь хэлж өгөөч. Эрэгтэй эмэгтэй томчуул тарчлахад нүгэл нь арилдаг гэсэн, харин жижиг хүүхдэд нүгэл байдаггүй болохоор яагаад тэгж тарчилдаг юм бэ? гэж Липа асуухад

	— Огт мэдэхгүй юм даа гэж өвгөн хариулав. Тэгээд хагас цаг хэртэй чимээгүй явлаа.

	— Бүгдийг мэдэж болохгүй, мэдэхийн ч хэрэггүй юм. Шувуу хоёр далавчаар нисэж чаддаг болохоор түүнд дөрвөн далавч хэрэггүй, хоёр л хүрэлцээтэй. Түүний нэгэн адил хүн бүх юмыг мэдэхийн хэрэгцээгүй, хагасыг нь юм уу, хагасын хагасыг мэдэхэд хангалттай. Хүн амьдрахын тулд мэдүүштэй юмаа л мэдэх хэрэгтэй гэж өвгөн хэллээ.

	— Өвөө минь, надад явган явах нь дээр байна. Одоо миний зүрх их дэлсэж байна.

	— Зүгээр, зүгээр, суугаад яв. 

	Өвгөн эвшээлгэн амаа гараар дарснаа:

	— Зүгээр, чиний уй гашуу чинь дуусаагүй шүү. Амьдрал урт удаан үргэлжилдэг жамтай болохоор сайн саар бүх юм тохиолдоно гэж өвгөн хэлээд хоёр тийш харснаа, — Орос орон ч мөн уудам дэлгэр нутаг шүү. Би бүх орос нутгаар явж түүний юм бүхнийг үзсэн толгой байгаа юм. Миний хэлж байгааг чи үнэмшээрэй. Сайн ч юм тохиолдоно, саар ч юм тохиолдоно. Сибирь, Амар мөрөн, Алтай нутгаар би явган явж Сибирьд суурьшин сууж, тарианы ажил эрхэлж байгаад орос нутгаа санахын эрхээр буцаж төрсөн тосгондоо ирсэн юм. Орос руугаа бас л явган буцаж ирсээн. Бярваазаар явж байснаа санаж байна. Би гэдэг хүн уранхай нооронхой хувцастай, хөл нүцгэн, даарч бээрэн модны холтос хөхөж явсан юм. Бярваазаар ус гаталж явсан нэгэн ноён (үхсэн бол тэнгэр түүнийг ивээх болтугай) намайг хараад «хоол ундгүй, хувь заяагүй хүн...» гэж билээ. Нутагтаа ирэхэд орох орон, хоргодох байр ч байсангүй. Эмгэнээ би Сибирьд булчихсан хүн. Тэгээд барлаг амьдралаар амь зуух болсон юм. Тэгээд яав? Муу муухай ч юм үзсэн, сайн сайхан ч юм үзсэн гэдгээ би чамд хэлье. Одоо үхмээргүй, дахиад хорин жил амьдрах сан гэж байгаа болохоор сайн юм нь давуу байсан байж таарна аа даа. Орос орон ч мөн уудам дэлгэр нутаг шүү гэж өвгөн яриад дахин ийш тийш харав.

	— Өвөө минь, хүн нас барахад түүний сүнс хэд хоног газар дээр байх вэ? гэж Липагийн асуухад:

	— За мэдэхгүй юм даа. Вавила сургуульд сурдаг болохоор түүнээс асууя. Одоо чинь юм бүгдийг зааж сургах болж шүү дээ гээд өвгөн Вавилаг дуудав.

	— Юу гээ вэ?

	— Вавилаа, хүн нас барахад түүний сүнс хэд хоног газар дээр байх вэ? гэж асуувал нөгөө залуу морио зогсоож:

	— Есөн хоног. Миний өвөө Кирилла өөд болоод түүний сүнс манай гэрт арван гурав хоносон юм даг гэж хариулав.

	— Чи яаж мэдсэн юм бэ?

	— Пийшин дотор арван гурав хоног түчигнэсэн юм.

	— За за, яв гэж өвгөн хэлсэн нь юунд ч итгээгүйн гэрч билээ.

	Кузьминкийн ойролцоо морин тэрэг засмал зам руу эргэхэд Липа бууж цааш явлаа. Үүр тэмдгэрчээ. Липаг жалга руу буухад, Уклеевогийн байшин барилга, сүм хийд мананд хучигдсан байлаа. Сэрүүвтэр ажээ. Мөнөөхөн хөхөө донгодсоор байгаа мэт.

	Липаг гэртээ буцаж ирэхэд үнээгээ бэлчээгээгүй байсан нь бүгдээрээ унтаж байгаагийн гэрч мөн. Липа үүдний довжоон дээр суугаад хүлээлээ. Өвгөн хамгийн түрүүнд гарч ирээд харангуутаа юу болсныг ухаарч юу ч хэлж чадсангүй зөвхөн уруулаа шогширсноо:

	— Липа минь, ач хүүг минь ариглаж чадсангүй дээ гэж хэлжээ. Варвараг сэрээхэд тэр гараа савчаад эхэр татан уйлснаа бяцхан хүүг янзалж эхлэхдээ:

	— Сайхан хүү байсан юм сан, ганц хүүг тэнэгтээ болж ариглаж чадсангүй дээ гэж үглэнэ.

	Өглөө орой хоёр буян үйлдээд маргааш нь хүүг оршуулжээ. Оршуулгын дараа зочид, санваартнууд ойрдоо хэлэн дээр юм тавиагүй мэт ховдоглон маш их иджээ. Липаг ширээнд үйлчилж байхад өвгөн сэрээгээр давсалсан сархиаг авангуут:

	— Хүүгийнхээ хойноос битгий гутар, бурхан тэнгэрийн таалал ийм байж гэж хэлжээ.

	Хүмүүсийг тархаж явсны дараа сая л Никифор байхгүй болсон, байх ч үгүй гэдгийг Липа бүрэн ухаарч эхэр татан уйллаа. Аль өрөөнд орж уйлах вэ гэдгээ тэр мэдэхгүй байв. Учир нь хүүгээ үхсэнээс хойш энэ гэрт түүний байх байр байхгүй, энд тэр гаргуундаа гарсан хүн гэдгээ ухаарч байсан юм. Бусад нь ч үүнийг мөн ухаарчээ. Гэнэт Аксинья үүдэн дээр үзэгдэн:

	— Юунд орилоод байгаа юм бэ? Дуугаа тат! гэж хашхирчээ. Оршуулгын үеэр тэр бүрэн шинэ хувцас өмсөн нүүр царайдаа оо энгэсэг түрхсэн байлаа.

	Липа уйлахаа байх гэсэн боловч чадсангүйгээр барахгүй улам чангаар уйлжээ.

	— Дуулж байна уу, үгүй юү? Хашаанаас тонил, хоригдлын хамсаатан чиний хөл дахиад энэ босгыг алхах ёсгүй, зайл! гэж Аксинья хашхиран уур хилэн нь оволзож газар дэвслэхэд:

	— Аксинья минь, боль боль. Тайвширч үз. Хүү нь нас барсан болохоор уйлалгүй яах вэ гэж өвгөн хэлсэн боловч:

	— Уйлалгүй яах вэ гэнэ шүү... За яах вэ, өнөө шөнө хоновол хононо биз. Харин маргааш түүний сүнс нь ч энд байх ёсгүй! Ойлгоо биз! гэж Аксинья өвгөнийг дооглон хэлж чанга чанга хөхөрснөө мухлаг руу явжээ.

	Маргааш нь бүр өглөөгүүр Липа Торгуевод суудаг ээж рүүгээ явжээ.

	 

	 

	IX

	 

	Мухлагийн дээвэр, үүдийг будсан нь шинэ юм шиг гялалзан цонхнууд дээр шимтэглээ цэцэг баясгалантайгаар цэцэглэн Цыбукины хашаа байшинд гурван жилийн өмнө байсан юм үгүй болжээ.

	Өвгөн Григорий Петровичийг хуучин шигээ өрхийн тэргүүлэгч гэж үзэж байсан боловч одоо бүх юм үнэн хэрэгтээ Аксиньягийн гарт оржээ. Худалдаа наймаа, өгөх авахыг ганц тэр мэдэж түүний зөвшөөрөлгүй юу ч хийж болохгүй болжээ. Тоосгоны үйлдвэр дориун ажиллаж төмөр замд тоосго их хэрэгтэй болж ирэнгүүт мянган тоосго хорин дөрвөн рублийн үнэд оржээ. Авгай хүүхнүүд өртөө хүртэл тоосго зөөж вагонд ачаад өдөрт хорин таван копейк авна.

	Хрымнийхэнтэй Аксинья хувь хуваалцдаг болохоор үйлдвэрийг одоо «Бага Хрымнийхэн ба К°» гэж нэрлэнэ. Өртөөн дээр буурчийн газар нээсэн учир үнэ цэнтэй баян хуур хөгжим үйлдвэр дээр биш, энэ буурчийн газар цуурайтах болжээ. Ямар нэгэн худалдаа наймаа хийдэг болсон шуудангийн салбарын дарга, өртөөний дарга нар энд байн байн ирнэ. Бага Хрымнийхэн дүлий Степанд алтан цаг бэлэглэсэн учир тэр түүнийгээ байн байн халааснаасаа гарган чихэндээ барин үзнэ.

	Аксиньяг ер бишийн их хүчтэй болсон гэж суурин даяар ярилцана. Үнэндээ царай зүсээр сайхан, баяр баясгалантай, гэнэн инээдтэй Аксинья өглөө үйлдвэр лүүгээ явж байхдаа, үйлдвэр дээрээ очоод захирч тушааж байхдаа ер бишийн чадалтай болсон нь мэдэгддэг байлаа. Түүнийг шуудангийн салбараар ороход дарга нь ухасхийн босож түүнд:

	— Ксения Абрамовна, суухыг хичээнгүйлэн гуйя гэж бөхөлзөнө.

	Нарийн цэмбэн хувцастай, урт түрийтэй гялалзсан гутал өмсөж дэгжирхэн явдаг ахимаг насны газрын эзэн Аксиньяд морь худалдахдаа яриандаа халж түүний хүссэн үнээр морио хямд өгчээ. Бүсгүйн гараас газрын эзэн удаан барьж залирхаг, баяр баясгалантай, гэнэн нүдийг харж байгаад:

	— Ксения Абрамовна минь, тань шиг бүсгүйн төлөө юу ч хийхэд би бэлхэн байна. Харин хэн ч саад болохооргүйгээр тантай би хэзээ уулзаж болохыг хэлээч! гэхэд:

	— Хэзээ ч болно гэж хариулснаас хойш тэр дэгжин эр шар айраг уух нэрийдлээр өдөр бүр түүний мухлагт ирэх болжээ. Шар айраг гэдэг маань шарилж шиг гашуун эд байсан боловч газрын эзэн толгой сэгсрэх хэр нь уучихдаг ажээ.

	Өвгөн Цыбукин ажил хэрэгт хошуу дүрэхээ больжээ. Өвгөн жинхэнэ, хуурамч хоёр зоосыг яагаад ч ялгадаггүй болохоор мөнгө барихаа больжээ. Тэгэхдээ өөрийн энэ муу талаа хэнд ч хэлдэггүй ажээ. Өвгөн мартамхай болж хэрэв түүнд хоол өгөхгүй бол өөрөө шаарддаггүй, тэгээд ч гэрийнхэн түүнгүй хооллож заншжээ. Харин Варвара л:

	— Өвгөн бас л хоол идээгүй унтчихсан гэдэг байлаа.

	Нэгэнт заншсан болохоор энэ үгийг хээвнэг хэлэхийг яана! Өвөл ч бай, зун ч бай өвгөн дандаа үстэй дээлтэй явна. Харин хэт их халуун үеэр гадагш гарахгүй гэртээ сууна. Тэр үстэй дээл өмсөөд захыг босгон гудамжаар юм уу өртөөний тэндэх замаар тэнүүчлэн эсвэл сүмийн хаалганы дэргэдэх вандан дээр өглөөнөөс үдэш болтол хөдөлгөөнгүй сууна. Хажуугаар өнгөрөх хүмүүс түүнтэй мэндлэхэд хариу үл өгөх бөгөөд учир нь өвгөн хөдөөгийн эрчүүдэд урьдынх шигээ дургүй хэвээр ажээ. Хэрэв түүнээс ямар нэгэн юмны тухай асуувал товчхон хэр нь ухаалаг аятай хариу өгнө.

	Бэр нь түүнийг гэрээсээ хөөж хоол унд өгдөггүй мэтээр сууриныхан ярилцахад зарим нь баярлаж зарим нь өрөвдөнө.

	Варвара улам таргалан нүүр царай нь цайрч урьдынх шигээ өглөгийн ажлаа эрхлэхэд Аксинья түүнд саад тотгор болдоггүй байлаа. Шинэ ургацын жимс гарах хүртэл хуучнаа барж идэхээргүй жимсний чанамал их хуримтлагдаж түүнийгээ яахыгаа мэдэхгүй болж Варвара бараг уйлах шахан дэмий л элсэн чихэр нэмнэ.

	Анисимын тухай мартаж эхэлжээ. Нэг удаа мөнөөхөн гоё бичгээр том цаасан дээр өргөдөл маягийн шүлэглэсэн захидал түүнээс иржээ. Сэм нийлэгч Самородов түүнтэй хамт ялаа эдэлж буй нь илэрхий ажээ. Шүлгийн төгсгөлд дөнгөж гаргагдах төдий муухай хэлбэрийн бичгээр «Намайг өвчин ээрээд хэцүү байна, бурхны өршөөлөөр тэтгэн туслаач» гэж бичжээ.

	Намрын нэгэн цэлмэг орой өвгөн Цыбукин сүмийн хаалганы дэргэдэх вандан дээр үстэй дээлийн захыг босгон сууж байв. Түүний зөвхөн хамар, малгайн саравч хоёр л харагдах төдий ажээ. Урт вандангийн нөгөө үзүүрт хэрэг хөтлөгч Елизаров, сургуулийн манаач хийдэг, дал хүрсэн өвгөн Яков хоёр суугаад ярилцаж байв.

	— Настайчуудаа хүүхдүүд хооллож ундалж, эцэг эхээ хүндэтгэж байх ёстой. Гэтэл энэ бэр хадам эцгээ өөрийн гэрээс нь хөөчихжээ. Өвгөнд идэх уух юм алга, ингэж болох уу? Гурав дахь хоногтоо өвгөн хэлэн дээр юм тавьсангүй гэж Яков цухалдан өгүүлбэл:

	— Гурав дахь хоногтоо гэнэ ээ! гэж Таяг гайхав.

	— Яг ингээд дув дуугүй суугаад байгаа юм. Бүр тэнхэлгүй болчихлоо. Юунд дуугүй сууна вэ? Шүүхэд өгөх юм бол шүүх тэр бүсгүйг магтахгүй л байх. Таяг сайн сонссонгүй:

	— Шүүх хэнийг магтаж байсан юм бэ? гэж асуув.

	— Юу гэнэ ээ?

	— Тэр бүсгүй ч их махруун хүн л дээ. Тэдний ажилд тийм хүнгүй бол ч... Өөрөөр хэлбэл нүгэл хийхгүйгээр ч...

	— Өөрийн нь гэрээс шүү. Өөрөө гэр оронгүй болж байгаад хөөвөл хөөнө биз. Очиж очиж ийм хүн олдох гэж! Хар боомыг хуухай!

	Цыбукин үүнийг сонссон ч хөдөлсөнгүй.

	— Өөрийн гэрт ч бай, хүний гэрт ч бай дулаан сууж байвал чавганц нар хараал ерөөл тавихын хэрэг юу билээ... Би залуу байхдаа өөрийн Настасьяг их өрөвддөг сөн. Дуу цөөнтэй тэр маань юм л болбол «Макарыч минь өөрийн оронтой болж ав! Өөрийн гэсэн унаатай болж ав!» гэж дандаа захидаг сан. Нас барах гэж байхдаа ч гэсэн «Макарыч минь, явган нүцгэн явахгүйн тул өөртөө морин тэрэгтэй болж үз!» гэж байсан юм. Тэгэхэд би түүнд чихэртэй боов худалдан авч өгдөг сөн гэж Таяг инээн ярихад Яков түүний хэлэхийг үл анзааран:

	— Нөхөр гэж дүлий тэнэг амьтан, тэнэг нь тэнэгээрээ гэгчээр яг л илжиг шиг. Тийм амьтан юу айлгах вэ? Илжигний чихэнд ус ч хийсэн, алт ч хийсэн адилхан шүү дээ гэв.

	Үйлдвэрийн хавьд байдаг гэртээ харихаар Таягийн босоход Яков ч босож хоёулаа ярилцсаар хамт явав. Тэднийг тавиад алхам холдсоны дараа өвгөн Цыбукин бас босож мөсөн дээгүүр халтирч ядан яваа адил тэдний хойноос сажлав.

	Сууринд үдшийн бүрий болж тэртээ налууд дээш доош могой шиг тахиралдсан замын үзүүрт нарны бүдэг гэрэл тусжээ. Наалдамхай, сархиа, мөөг сагс дүүрэн түүсэн эмгэд, хүүхдүүд ойн зүгээс буцаж ирж байв. Бас вагонд тоосго ачиж хамар ам нь тоосгоны улаан тоосонд даруулан халтартсан авгай, хүүхнүүд өртөөн дээрээс хэсэг хэсгээрээ эргэн ирж байв. Тэд дуу дуулцгаана. Хамгийн түрүүнд Липа жингэнэсэн дуугаар дуулан явна. Бурхны ивээлээр нэг өдрийг ардаа хийж амрах болсондоо тэр баяр хөөр болон тэнгэр өөд дээш харан инээж явах ажээ. Хүмүүсийн дотор гартаа боодолтой юм барьсан аар саар ажил хийдэг, түүний ээж Праськовья урьдынх шигээ аахилан явна. Таягийг харангуут Липа:

	— Сайн байна уу, Макарыч гуай? гэж мэндэлбэл баярласан Таяг:

	— Сайн, сайн байна уу, Липа минь? Охид, бүсгүйчүүд муу модчиноо мартаагүй байна шүү. Хо-хо, хүүхдүүд минь, сүххэнүүд минь! гэж хэлэхдээ мэгшин ханиалгав.

	Таяг, Яков хоёр цааш явсан боловч тэдний ярьсаар яваа нь сонсогдоно. Тэдний дараа хүмүүс өвгөн Цыбукинтай дайралдаад гэнэт чив чимээгүй болов. Жаахан хоцорсхийж явсан Липа, Прасковья хоёртой өвгөнийг зэрэгцэн ирэхэд Липа бөхийн мэхийж:

	— Григорий Петрович аа, сайн байна уу? гэж мэндлэв.

	Ээж нь ч мэхэсхийн өвгөний амрыг эрэв. Өвгөн зогсож юу ч дуугаралгүй тэднийг ширтэнэ. Түүний уруул чичрэн нүдээр нь дүүрэн нулимс гүйлгэнэж байлаа. Ээжийнхээ барьж явсан боодол дотроос Липа будаатай бялуу авч өгөхөд өвгөн тосож аваад идэж эхлэв.

	Нар бүр жаргаж зам дээр тусч байсан нарны гэрэл үзэгдэхгүй болжээ. Эргэн тойрон харанхуй, хүйтэвтэр байлаа. 

	Лина, Прасковья хоёр цааш явахдаа удаанаар загалмайлжээ.

	 

	1900

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд Сургууль 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Доны тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншинг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

Заметки

		[←1]
	 Оросын нэг фунт 409.5 граммтай тэнцэнэ (Орч.)




	[←2]
	 Оросын нэг бээр (верста) одоогийн 1,06 км-тэй тэнцэнэ (Орч).




	[←3]
	 Слав үндэстэн эрт дээр үед өвлийг өнтэй давсныг бэлгэдэн өвлийг үдэн их баяр хийдэг байжээ. Түүнээс одоо хүртэл уламжлан үлдсэн зан үйлийн хэсэг нь бин хайрч идэн наргиж цэнгэдэг ёс мөн. Шар тосны баяр ч гэж хэлдэг (Орч.)




	[←4]
	 Орос дахь шашны олон бүлэглэлийн нэг (Орч.)




	[←5]
	 Газрын талбайг хэмжих оросын нэг десятин 2400 шоо дөрвөлжин сажень буюу 1,09 гектартай тэнцэнэ (Орч.)

